
رمضان کی آمد


نیکیوں کا موسم بہار ماہ صیام ایک بار پھر ہم گناہ گار اور خطاکار بندوں کے لیے رحمت و مغفرت اور دوزخ کی آگ سے نجات کا سامان لیے جلوہ گر ہے۔ اس ماہ مبارک میں جس کسی کو نیکی و عبادت کی توفیق حاصل ہو گئی وہ سال بھر اس توفیق سے بہرہ مند ہوتا رہتا ہے اور اگر خدانخواستہ کوئی مسلمان اس ماہ میں نیکی و عبادت کی توفیق سے محروم رہ گیا تو پھر سال بھر اس کے حصے میں محرومی ہی آتی ہے اور عبادتوں و نیکیوں سے اس کا دامن خالی رہتا ہے اس لیے خوش قسمت ہیں وہ مسلمان جنہیں یہ مہینہ میسر آئے اور اس مہینے کی سعادتیں و برکتیں اس کے حصے میں آئیں،جن کو نمازوں کی ادائیگی کے ساتھ روزہ رکھنے، تراویح و نوافل پڑھنے، صاحب نصاب ہونے پر زکوٰۃ ادا کرنے، صدقہ فطر دینے اور اس کے ساتھ اس ماہ میں نازل ہونے والی کتاب ہدایت قرآن کریم پڑھنے کی توفیق ہو۔



رمضان المبارک کا شایان شان استقبال کرنے کے لیے شعبان ہی سے ذہن تیار کر لیجیے، اور رمضان المبارک کے لیے اپنے اوقات کار کو پہلے سے مرتب کر لیجیے جہاں تک ہوسکے اس ماہ میں ہر اس جائز کام سے بھی پرہیز کیجیے جس کو آپ چھوڑ سکتے ہیں۔پورے اہتمام اور شوق کے ساتھ رمضان المبارک کا چاند دیکھنے کی کوشش کیجیے اور چاند دیکھ کر یہ مسنون دعا پڑھیے۔

اَللّٰہُ اَکْبَرُ اَللّٰھُمَّ اَھِلَّہٗ عَلَیْنَا بِالْاِمْنِِ وَ الْاِیْمَانِ وَ السَّلَامَۃِ وَ الْاِسْلَامِ وَ التَّوْفِیْقِ لِمَا تُحِبُّ وَ تَرْضیٰ۔ رَبُّنَا وَ رَبُّکَ اللّٰہَُ۔
(بحوالہ ترمذی)

(( اللہ سب سے بڑا ہے،یا اللہ! اس چاند کو ہمارے لیے امن و ایمان، سلامتی اور اسلام کا چاند بنا کر طلوع فرما،اور ان کاموں کی توفیق کے ساتھ جو تجھے محبوب اور پسند ہیں،اے چاند! ہمارا رب اور تیرا رب اللہ ہے۔))


حضرت عبداللہ بن عمر رضی اللہ عنہ سے روایت ہے کہ رسول ا للہ صلی اللہ علیہ وسلم نے ارشاد فرمایا:’’اسلام کی بنیاد پانچ چیزوں پر ہے:(۱) گواہی دینا کہ اللہ کے سوا کوئی معبود نہیں اور محمد صلی اللہ علیہ وسلم اللہ کے بندے اور رسول ہیں،(۲)نماز قائم کرنا، (۳)زکوٰۃ ادا کرنا، (۴)حج ادا کرنا اور(۵) رمضان کے روزے رکھنا۔‘‘(بخاری ومسلم)


جس طرح دوسرے ارکان اسلام اور دین کی عمارت کے قیام کا باعث ہیں اسی طرح روزہ بھی دین کی عمارت کا ایک عظیم الشان ستون ہے۔روزہ مسلمانوں میں صبر،ضبط،ایثار،بردباری،تحمل،مروت،سلوک،غم خواری،حوصلہ، ثابت قدمی اور احساس غربت جیسے فضائل پیدا کرتا ہے۔ آدمی کو مشکلات اور مصیبتوں پر قابو پانے کا عادی بناتا ہے،بھوک پیاس پر قابو پانے سے اس کو جفا کشی اور جہاد کی مشقت برداشت کرنے کا سبق سکھاتا ہے،شہوت کو دبا کر روحانیت کو ابھارتا اور انسان کے اخلاق و کردار کو سنوارتا ہے۔


ایک موقعہ پر نبی کریم صلی اللہ علیہ وسلم نے فرمایا:اسلام کی بنیادیں تین ہیں جن پر اسلام کی عمارت تعمیر کی گئی ہے جو کسی ایک کو چھوڑ دیتا ہے وہ کافر ہے اور اس کا خون حلال ہے،اس بات کی شہادت کہ اللہ کے سوا کوئی معبود برحق نہیں،فرض نماز اور رمضان کے روزے۔(رواہ ابویعلی)


رمضان المبارک میں عبادات سے خصوصی شغف پیدا کیجیے فرض نمازوں کے علاوہ نوافل کا بھی خصوصی اہتمام کیجیے اور زیادہ سے زیادہ نیکی کمانے کے لیے کمر بستہ ہو جائیے یہ عظمت و برکت والا مہینہ ہے اللہ تعالیٰ کی خصوصی عنایت اور رحمت کا مہینہ ہے۔ شعبان کی آخری تاریخ کو رسول اللہ صلی اللہ علیہ وسلم نے رمضان کی برکتوں کا ذکر کرتے ہوئے فرمایا: اے لوگو ! تم پر ایک عظمت اور برکت والا مہینہ سایہ فگن ہو  رہا ہے،اس مبارک مہینہ کی ایک رات (شب قدر) ہزار مہینوں سے بہتر ہے،اس مہینے کے روزے اللہ تعالیٰ نے فرض کیے ہیں اور اس کی راتوں میں بارگاہ خداوندی میں کھڑا ہونے(یعنی نماز تراویح پڑھنے) کو نفل عبادت مقرر کیا ہے (جس کا بہت بڑا ثواب رکھا ہے) جو شخص اس مہینے میں اللہ کی رضا اور اس کا قرب حاصل کرنے کے لیے کوئی غیر فرض عبادت (یعنی سنت یا نفل) ادا کرے گا تو اس کو دوسرے زمانے کے فرضوں کے برابر اس کا ثواب ملے گا،اور اس مہینے میں فرض ادا کرنے کا ثواب دوسرے زمانے کے ستر (70)فرضوں کے برابر ملے گا۔(بحوالہ بیہقی)


ایک اور موقعہ پر رسول اللہ صلی اللہ علیہ وسلم نے ارشاد فرمایا کہ رمضان المبارک میں چار چیزوں کی کثرت کیا کرو، دو باتیں ایسی ہیں کہ تم ان کے ذریعہ اپنے رب کو راضی کرو گے اور دو چیزیں ایسی ہیں کہ تم ان سے بے نیاز نہیں ہوسکتے پہلی دو باتیں جن کے ذریعہ تم اللہ تعالیٰ کو راضی کرو گے یہ ہیں لا الہ الا اللہ کی گواہی دینا اور استغفار کرنا اور وہ دو چیزیں جن سے تم بے نیاز نہیں وہ یہ ہیں کہ تم اللہ تعالیٰ سے جنت کا سوال کرو اور جہنم سے پناہ مانگو۔(بحوالہ ابن خزیمہ) 

رمضان کی فضیلت و برکت


ماہ رمضان کی فضیلت کا اندازہ اس حدیث پاک سے بخوبی لگایا جاسکتا ہے جو اسے دوسرے مہینوں سے منفرد اور ممتاز کرتا ہے: جب رمضان کی پہلی رات ہوتی ہے تو شیاطین اور سرکش جنات قید کر دئیے جاتے ہیں اور دوزخ کے سارے دروازے بند کر دئیے جاتے ہیں،پھر اس کا کوئی دروازہ کھلا نہیں رہتا اور جنت کے تمام دروازے کھول دئیے جاتے ہیں پھر اس کا کوئی دروازہ بند نہیں رہتا اور اعلان کرنے والا (فرشتہ) یہ اعلان کرتا ہے کہ، اے بھلائی (یعنی نیکی و ثواب) کے طلب گار ! (اللہ تعالیٰ کی طرف) متوجہ ہو جا اور اے برائی کا ارادہ رکھنے والے ! برائی سے باز آ جا کیونکہ اللہ تعالیٰ لوگوں کو آگ سے آزاد کرتا ہے (یعنی اللہ تعالیٰ اس ماہ مبارک کے وسیلے میں بہت لوگوں کو آگ سے آزاد کرتا ہے اس لیے ہوسکتا ہے کہ تو بھی ان لوگوں میں شامل ہو جائے) اور یہ اعلان (رمضان کی) ہر رات میں ہوتا ہے۔(ترمذی و ابن ماجہ)

 یہ حدیث مبارکہ رمضان کی برکتوں کا اندازہ لگانے کے لیے کافی ہے کہ جب رمضان آتا ہے اللہ تعالیٰ کے حکم سے شیاطین قید کر دئیے جاتے ہیں،جنت کے دروازے کھول دئیے جاتے ہیں اور دوزخ کے دروازے بند کر دئیے جاتے ہیں، شیاطین جن کا کام انسان کو اچھے کاموں سے روکنا اور برے کاموں کے سبز باغ دکھانا ہے،اس ماہ میں ان ظالمانہ اور گندے کاموں سے روک دئیے جاتے ہیں۔ چنانچہ اس بات کا سب سے بڑا ثبوت یہ ہے کہ اس ماہ رمضان میں اکثر گناہ گار لوگ گناہوں سے بچتے ہیں اور اللہ تعالیٰ کی طرف متوجہ ہوتے ہیں لیکن سوچنے کی بات یہ ہے کہ کیا ہر ایک شخص جو رمضان پالے اور کسی طرح بھی گزار دے کیا وہ اس کی برکتوں سے فیض یاب ہو جاتا ہے۔ یقیناً ایسا نہیں ہے۔ برکتوں سے اپنی جھولیاں تو وہی لوگ بھرتے ہیں جو اس ماہ مبارک کو سوچ سمجھ کر اس نیت سے گزارتے ہیں کہ ان کا نفس پاک ہو جائے اور اس کی کجی ختم ہو جائے۔

لہذا ضروری ہے کہ ہم رمضان سے استفادے کا پکا ارادہ کریں۔ رمضان سے پورا پورا فائدہ اٹھانے کے لیے یہ بھی ضروری ہے کہ ہم اپنی مصروفیات کو پیش نظر رکھتے ہوئے اپنے لیے ایک ایسا نظام اوقات مرتب کریں جس میں عبادت اور مطالعہ قرآن و حدیث کے لیے زیادہ سے زیادہ وقت نکالا جائے۔ اللہ تعالیٰ تمام مسلمانوں کو اس ماہ مبارک سے پوری طرح فائدہ اٹھانے کی توفیق عطا کرے کہ توفیق بھی تو وہی دیتا ہے مگر ان کو جو طلب کرتے ہیں یہ نہیں کہ توفیق کے انتظار میں ہاتھ پیر جوڑ کر بیٹھے رہیں۔ اللہ تعالیٰ تو اپنی محبوب قوم کی حالت بھی اس وقت تک نہیں بدلتا جب تک کہ وہ خود کوشش نہ کرے۔

قدسیوں میں ہے مسرت کی لہر دوڑی ہوئی
شور ہے اوج فلک پر آمد رمضان کا

قید ہوتے ہیں شیاطین اس مبارک ماہ میں
گیت گاتے ہیں فرشتے عظمت سبحان کا

روزہ کب فرض ہوا؟


ماہ رمضان المبارک کے روزے ہجرت کے اٹھارہ ماہ بعد شعبان کے مہینہ میں قبلہ کی تبدیلی کے دس روز بعد فرض کیے گئے۔رمضان کے روزے کی فرضیت کے ابتدائی دنوں میں بعض احکام بہت سخت تھے،جیسے غروب آفتاب کے بعد سونے سے پہلے کھانے پینے اور بیوی سے تعلق قائم کرنے کی اجازت تھی،مگر سونے کے بعد کچھ بھی کھانے پینے اور بیوی سے تعلق کی اجازت نہیں تھی،چاہے کوئی شخص بغیر کھائے پئے ہی کیوں نہ سوگیا ہو۔مگر بعد میں یہ احکام منسوخ کر دئیے گئے اور کوئی سختی نہ رکھی گئی۔ ارشاد باری تعالیٰ ہے:

{اُحِلَّ لَکُمْ لَیْلَۃَ الصِّیَامِ الرَّفَثُ اِلیٰ نِسَائِکُمْ ط ھُنَّ لِبَاسٌ لَّکُمْ وَ اَنْتُمْ لِبَاسٌ لَھُنَّ ط عَلِمَ اللّٰہُ اَنَّکُمْ کُنْتُمْ تَخْتَانُوْنَ اَنْفُسَکُمْ فَتَابَ عَلَیْکُمْ وَ عَفَا عَنْکُمْ ج فَالْئٰنَ بَاشِرُوْھُنَّ وَ ابُتَغُوْا مَا کَتَبَ اللّٰہ لَکُمْ ص وَ کُلُوْا وَ اشْرَبُوْا حَتّیٰ یَتَبَیَّنَ لَکُمُ الْخَیْطَ الْاَبْیَضُ مِنَ الْخَیْطِ الْاَسْوَدِ مِنَ الْفَجْرِ ص ثُمَّ اَتِمُّوْا الصِّیَامَ اِلَی الَّیْل}
(البقرہ:۱۸۷)
((روزے کی راتوں میں اپنی بیویوں سے ملنا تمہارے لیے حلال کیا گیا، وہ تمہارا لباس ہیں اور تم ان کے لباس ہو،تمہاری پوشیدہ خیانتوں کا اللہ تعالیٰ کو علم ہے،اس نے تمہاری توبہ قبول فرما کر تم سے درگزر فرما لیا،اب تمہیں ان سے مباشرت کی اور اللہ تعالیٰ کی لکھی ہوئی چیز کو تلاش کرنے کی اجازت ہے تم کھاتے پیتے رہو یہاں تک کہ صبح کا سفید دھاگہ سیاہ دھاگے سے ظاہر ہو جائے، پھر رات تک روزے کو پورا کرو۔))

اللہ تعالیٰ نے اس آیت میں ابتدائے اسلام کی سخت پابندیاں اٹھا لیں اور اس طرح افطار سے لے کر صبح صادق (یعنی سحری)تک کھانے پینے اور بیوی سے مباشرت کرنے کی اجازت عطا فرما دی۔


اس طرح روزہ بظاہر اس چیز کا نام ہے کہ آدمی سحر کے وقت سے لے کر سورج غروب ہونے تک کھانے پینے اور جنسی خواہش کے پورا کرنے سے رکا رہے۔ لیکن اپنی روح کے لحاظ سے روزہ جس چیز کا نام ہے وہ یہ ہے کہ آدمی کو اپنی خواہشات پر قابو ہو اور اسے تقویٰ کی زندگی حاصل ہو۔بسا اوقات ایسا ہوتا ہے کہ آدمی بظاہر تو روزے سے ہوتا ہے لیکن حقیقت میں اس کا روزہ نہیں ہوتا نہ اس کی نگاہیں پاک ہوتی ہیں اور نہ اس کی زندگی پاکیزگی اور خداترسی کی آئینہ دار ہوتی ہیں۔ ایک حدیث پاک میں اس طرح آتا ہے کہ جس شخص نے (روزہ کی حالت میں) جھوٹ بولنا اور اس پر عمل کرنا نہ چھوڑا تو اللہ کو اس کی کچھ ضرورت نہیں کہ وہ (روزہ رکھ کر) اپنا کھانا پینا چھوڑ دے۔(بحوالہ بخاری)

روزے کی حقیقت

روزے کے لیے قرآن پاک نے جو لفظ استعمال کیا ہے وہ صوم ہے۔ صوم کے لغوی معنی روکنا اور خاموشی کے ہیں۔ گویا صوم کے معنی کسی کام سے رک جانے کے ہیں، خواہ اس کا تعلق کھانے پینے سے ہو یا بات چیت کرنے اور چلنے پھرنے سے ہو۔ اسی وجہ سے گھوڑا چلنے پھرنے یا چارہ کھانے سے رک جائے تو اسے صائم کہتے ہیں اور دوپہر کے وقت کو بھی صوم کہتے ہیں اس تصور کے ساتھ کہ اس وقت سورج وسط آسمان میں رک جاتا ہے۔


اس تشریح سے معلوم ہوا کہ درحقیقت کسی چیز سے رک جانے کی کیفیت کا نام صوم ہے۔ روزہ حقیقت میں اسی شخص کا ہے جو روزے کی حالت میں تو کھانے پینے اور جنسی خواہش کو پورا کرنے سے باز رہے لیکن گناہوں کے ارتکاب اور ناپسندیدہ طرز عمل کو ہمیشہ کے لیے ترک کر دے۔


روزہ اپنے آپ کو اللہ تعالیٰ کے لیے ہر چیز سے فارغ کر لینے اور کامل طور پر اللہ تعالیٰ کی طرف متوجہ رہنے کا نام ہے۔ اس پہلو سے روزے کو اعتکاف سے بڑی مناسبت ہے یہی وجہ ہے کہ اعتکاف کے ساتھ روزہ رکھنا ضروری سمجھا گیا ہے بلکہ قدیم شریعت میں تو روزے کی حالت میں بات چیت سے بھی احتراز کیا جاتا تھا،چنانچہ قرآن پاک میں آتا ہے کہ حضرت عیسیٰ علیہ السلام کی پیدائش کے موقع پر حضرت مریم علیہ السلام بے حد پریشان ہوئیں اور انہوں نے یہاں تک کہا کاش میں اس سے پہلے مر جاتی اور لوگ مجھے بھول جاتے،اس وقت انہیں تسلی دیتے ہوئے اللہ تعالیٰ نے فرمایا۔

{فَکُلِیْ وَ اشْرَبِیْ َوَ قَرِّیْ عَیْنًا ج فَاِمَّا تَرَیِنَّ مِنَ الْبَشَرِ اَحَدًا لا فَقُوْلِیْ اِنِّیْ نَذَرْتُ لِلرَّحْمٰنِ صَوْمًا فَلَنْ اُکَلِّمَ الْیَوْمَ اِنسِیًّا}

(مریم ۲۶)
((پھر تو اگر کسی آدمی کو دیکھے تو(اشارے سے ) کہہ دینا میں نے تو رحمان کے لیے روزے کی نذر مانی ہے،میں آج کسی آدمی سے نہ بولوں گی۔))


روزہ میں انسان کو فرشتوں سے بڑی حد تک مشابہت حاصل ہوتی ہے۔ فرشتے کھانے پینے کی ساری ضرورتوں سے عاری ہیں۔ ان کی غذا اللہ تعالیٰ کی حمد و ثناء اور تسبیح و تہلیل ہوتی ہے۔ روزہ کی حالت میں مومن بندہ بھی خواہشات نفس اور کھانے پینے سے کنارہ کش ہو کر اللہ تعالیٰ کی بندگی اور عبادت میں مصروف نظر آتا ہے۔

روزوں کی تعداد


اسلام میں رمضان کے پورے مہینے کے روزے فرض ہیں جس کے متعلق نبی کریم صلی اللہ علیہ وسلم نے ایک موقع پر فرمایا:رمضان کا روزہ اس وقت تک مت رکھو جب تک کہ چاند نہ دیکھ لو اور روزوں کا سلسلہ ختم نہ کرو جب تک کہ شوال کا چاند نہ دیکھ لو اور اگر(۲۹) کو چاند دکھائی نہ دے تو اس کا حساب پور ا کرو(یعنی مہینے کو تیس دن کا سمجھو)۔(بحوالہ بخاری و مسلم)

روزوں میں رعایت

جو کوئی بلاوجہ کسی مجبوری کے فرض روزے چھوڑ  دے وہ بہت ہی سخت گناہ گار ہے جیسا کہ حدیث پاک میں آتا ہے کہ: جو شخص رمضان کا ایک روزہ اللہ کی دی ہوئی رخصت کے بغیر نہ رکھے تو ساری عمر یا سارے زمانے کے روزے بھی اسے پورا نہ کرسکیں گے۔(بحوالہ ترمذی،ابو داؤد،ابن ماجہ، مسند احمد و سنن دارمی)


جہاں اسلام نے روزے کے سلسلے میں یہ احکامات دئیے ہیں وہیں شرعی عذر رکھنے والوں کے لیے رعایت کا بھی خاص خیال رکھا ہے۔ اسلام ایک آسان اور انسانی فطرت کے تقاضوں کو پورا پوراسمجھنے والا دین ہے،اس لیے جہاں روزوں کی فرضیت کا اللہ تعالیٰ نے قرآن پاک میں ذکر فرمایا ہے وہیں ایسے لوگوں کے لیے بھی ہدایت فرما دی ہے:
{ فَمَنْ شَھِدَ مِنْکُمْ الشَّھْرَ فَلْیَصُمْہُ ط وَ مَنْ کَانَ مَرِیْضًا اَوْ عَلیٰ سَفَرٍ فَعِدَّۃٌ مِّنْ اَیَّامٍ اُخَرَ ط یُرِِیْدُ اللّٰہُ بِکُمُ الْیُسْرَ وَلَا یُرِیْدُ بِکُمُ الْعُسْرَ ز وَ لِتُکْمِلُوا الْعِدَّۃَ وَ لِتُکَبِّرُوْا اللّٰہَ عَلیٰ مَا ھَدٰکُمْ وَ لَعَلَّکُمْ تَشْکُرُوْن}

(البقرۃ۱۸۵)
((اور جو تم میں سے رمضان کا مہینہ پائے تو وہ اس پورے مہینے کے روزے رکھے،اور جو مریض ہو یا سفر میں ہو تو اس کے ذمہ دوسرے دنوں میں رمضان کے دنوں کی گنتی پوری کرنی ہے،اللہ کو تمہارے لیے سہولت اور آسانی منظور ہے وہ تمہارے واسطے دشواری نہیں چاہتا۔))


اس آیت سے خود معلوم ہو گیا کہ یہ رخصت بندوں کی سہولت اور آسانی کے لیے اور تنگی و دشواری سے ان کو بچانے کے لیے دی گئی ہے۔ ایک اور روایت میں اس طرح آتا ہے کہ اللہ تعالیٰ نے مسافر کے لیے آدھی نماز موقوف کر دی ہے (یعنی سفر میں قصر ہے)۔ اسی طرح مسافر،دودھ پلانے والی اور حاملہ عورت کے لیے روزہ معاف کر دیا ہے، (بحوالہ ابو داؤد،ترمذی،نسائی و ابن ماجہ)۔ ہاں عذر کے بعد قضا لازم ہے۔

سبحان اللہ!دین کتنا آسان اور بنی نوع انسان کی بھلائی کا نگران ہے کہ دودھ پلانے والی کے بچہ اور حاملہ کے جنین تک کی حفاظت مد نظر ہے۔اس کے ساتھ ساتھ ہی ایسے لوگوں کے متعلق بھی احکام فرما دئیے ہیں جیسے کہ کوئی شخص اتنا بوڑھا ہو کہ وہ آئندہ کبھی روزہ کی طاقت نہیں رکھتا یا ایسا دائمی مریض ہو کہ نہ روزہ رکھ سکتا ہے اور نہ صحت کی امید ہے تو وہ کیا کرے؟ارشاد باری تعالیٰ ہے۔

{ وَ عَلَی الَّذِیْنَ یُطِیْقُوْنَہٗ فِدْیَۃٌ طَعَامُ مِسْکِیْن}
(البقرہ:۱۸۴)
((اور اس کی طاقت رکھنے والے(یعنی جو شخص زیادہ بڑھاپے یا ایسی بیماری کی وجہ سے، جس سے شفا یابی کی امید نہ ہو روزہ رکھنے میں مشقت محسوس کرے)فدیہ میں ایک مسکین کو کھانا دیں۔))

لیکن جو شخص اگر کبھی مرض کی شدت یا شرعی عذر کی بناء پر روزے نہ رکھ سکے تب بھی احترام رمضان میں کھلم کھلا کھانے پینے سے سختی کے ساتھ پرہیز کرے اور اس طرح رہت کہ گویا وہ روزے سے ہے۔


جہاں بغیر کسی شرعی عذر کے روزہ نہ رکھنے پر وعید فرمائی گئی ہے وہیں احادیث پاک میں روزے دار کے لیے بے انتہا اجر و ثواب کا وعدہ کیا گیا ہے۔ ایک جگہ اس طرح آتا ہے کہ:جو شخص رمضان کے روزے ایمان اور احتساب کے ساتھ (یعنی شریعت کو سچ جانتے ہوئے اور فرضیت رمضان کا اعتقاد رکھتے ہوئے) رکھے اس کے سب پچھلے گناہ معاف کر دئیے جائیں گے اور (اسی طرح) جو رمضان میں ایمان اور احتساب کے ساتھ (راتوں میں)کھڑا ہو گا اس کے بھی سب پچھلے گناہ معاف کر دئیے جائیں گے اور (اسی طرح) جو شب قدر میں ایمان اوراحتساب کے ساتھ(یعنی شب قدر کی حقیقت کا ایمان و اعتقاد رکھتے ہوئے) قیام کرے گا اس کے بھی سب پچھلے گناہ معاف کر دئیے جائیں گے۔(بخاری و مسلم)

روزے کی فرضیت

روزہ کی فرضیت تو قرآن پاک سے ثابت ہے لیکن اس نمود سے پاک اور پر خلوص عبادت کا طریقہ رسول اللہ صلی اللہ علیہ وسلم سے سیکھنا واجب ہے،کیونکہ جو عبادت سنت کے مطابق نہ ہو وہ اللہ تعالیٰ کے حضور قابل قبول ہی نہیں بلکہ باعث عذاب بھی ہے۔


انسان کی فطری صلاحیتوں اور قوتوں کے ابھرنے اور نشو و نما پانے کے لیے تعلیم و تربیت کی ضرورت ہوتی ہے اس کے علاوہ عام طور پر ذہنوں پر مادی پہلو کا اس قدر غلبہ ہوتا ہے کہ آدمی کے لیے یہ حد درجہ مشکل ہوتا ہے کہ وہ چیزوں کو ان کی فطری پاکیزگی میں دیکھ سکے اور زندگی کی اہم قدروں اور بیش قیمت حقیقتوں کو سمجھ سکے۔ روزہ ایک مقدس عبادت اور ہماری روحانی اور اخلاقی تربیت کا ایک بہترین ذریعہ ہے۔ روزہ کا اصل مقصد طہارت روح اور تقویٰ ہے جیسا کہ قرآن پاک نے اس کی فرضیت کے حکم کے ساتھ ساتھ ہی اس کے مقصد کا تعین بھی فرمایا ہے۔ ارشاد باری تعالیٰ ہے۔

{یٰٓایُّھَا الَّذِیْنَ اٰمَنُوْ کُتِبَ عَلَیْکُمُ الصِّیَامَ کَمَا کُتِبَ عَلَی الَّذِیْنَ مِنْ قَبْلِکُمْ لَعَلَّکُمْ تَتَّقُوْن}

(البقرہ: ۱۸۳)
((اے ایمان والو ! تم پر روزے فرض کیے گئے ہیں جس طرح تم سے پہلی امتوں پر فرض کیے گئے تھے تاکہ تمہارے اندر تقویٰ( اور پرہیز گاری) پیدا ہو۔ ))


روزوں کی فرضیت کے سلسلے میں اس آیت میں پچھلی امتوں کا حوالہ امت محمدیہ صلی اللہ علیہ وسلم کی آسانی اور شفقت کے پیش نظر دیا گیا ہے تاکہ وہ اس میں کوئی گرانی اور مشکل محسوس نہ کریں۔ کیونکہ انسان کے لیے وہ عمل نفسیاتی طور پر آسان ہو جاتا ہے جب اس کے علم میں یہ بات آتی ہے کہ اسے تو مجھ سے پہلے بھی بہت سے لوگ کرتے آرہے ہیں۔اس آیت سے روزے کی فرضیت اور مقصد دونوں ثابت ہو گئے۔یعنی روزے کا بنیادی مقصد یہ ہے کہ ہم متقی بن جائیں اور ہمارے اندر ایک ایسا سلیقہ پیدا ہو جائے کہ نفس پر ہمیں پورا پورا اختیار اور اس پر ہماری حکومت ہو تاکہ ہم اس کے حاکم اور وہ ہمارا محکوم بن جائے۔متقی عرف شرع میں وہ شخص ہے جو اپنے نفس کو ہر اس چیز سے بچائے رکھے جو آخرت میں نقصان دہ اور ہلاکت کا باعث ہو، جو اپنے دامن کو شرک و بدعات،معصیت و گناہ سے بچا کر عذاب الٰہی سے دائمی چھٹکارا حاصل کر لے اور حق کی طرف مائل ہو جائے،حرص وہوس کو ترک کر دے۔ 


جب تک آدمی میں ضبط نفس نہ ہو اس کے اندر تقویٰ کی کیفیت پیدا نہیں ہوسکتی۔ خواہشات سے مغلوب انسان کو نہ اللہ سبحانہ و تعالیٰ کی عظمت کا احساس ہوتا ہے اور نہ وہ زندگی کی اعلیٰ حقیقتوں اور ضرورتوں کو محسوس کر پاتا ہے۔ روزہ اس بات کا عملی مظاہرہ ہے کہ کھانے،پینے اور جنسی خواہش کی تکمیل کے علاوہ بھی کوئی چیز ہے جو ہماری توجہ کی طالب ہے۔ روزہ بندے کو اللہ تعالیٰ کی طرف اور زندگی کی ان اعلیٰ حقیقتوں کی طرف متوجہ کرتا ہے جو حیات انسانی کا اصل سرمایہ ہیں۔ وہ بندے کو بشریت کے اس اعلیٰ مقام پر پہنچاتا ہے جہاں بندہ اپنے رب سے بے حد قریب ہو جاتا ہے،جہاں تاریکیاں چھٹ جاتی ہیں اور نفسیاتی حجابات اٹھ جاتے ہیں۔


روزہ جس طرح پہلی امتوں پر فرض رہا ہے اسی طرح امت محمدیہ صلی اللہ علیہ وسلم پر بھی فرض ہے۔ روزہ کے ذریعے کھانے پینے اور جنسی شہوات سے روکنے کا مقصد انسان میں تقویٰ اور خدا خوفی پیدا کرنا اور اسے دوسروں کی مشکلات کا احساس دلانا ہے،اسی لیے نہ صرف روزہ ماہ رمضان میں فرض قرار دیا گیا ہے بلکہ متعدد مواقع پر بطور نفل اس کے اہتمام کی ترغیب دلائی گئی۔ جن لوگوں کے لیے اللہ تعالیٰ نے بلند درجات، مغفرت اور اجر عظیم کا انتظام کیا ہے ان کی خوبیوں اور اوصاف میں دیگر نیک کاموں کے علاوہ روزے کا بڑے اہتمام سے ذکر کیا ہے۔ارشاد باری تعالیٰ ہے۔

{اِنَّ الْمُسْلِمِیْنَ وَ الْمُسْلِمٰتِ وَ الْمُؤْمِنِیْنَ وَ الْمُؤْمِنٰتِ وَ الْقٰنِتِیْنَ وَ الْقٰنِتٰتِ وَ الصّٰدِقِیْنَ وَ الصّٰدِقٰتِ وَ الصّٰبِرِیْنَ وَ الصّٰبِرٰتِ وَ الْخٰشِعِیْنَ وَ الْخٰشِعٰتِ وَ الْمُتَصَدِّقِیْنَ وَ الْمُتَصَدِّقٰتِ وَ الصَّآئِمِیْنْ وَ الصَّآئِمٰتِ وَ الْحٰفِظِیْنَ فُرُوْجَھُمْ وَ الْحٰفِظٰتِ وَ الذّٰکِرِیْنَ اللّٰہ کَثِیْرًا وَ الذّٰکِرٰتِ لا اَعَدَّ لَھُمْ مَغْفِرَۃً وَّ اَجْرًا عَظِیْمًا}
(الاحزاب:۳۵)
((یقیناً جو مرد اور جو عورتیں مسلم ہیں،مومن ہیں،مطیع فرمان ہیں،راست باز ہیں،صابر ہیں اللہ کے آگے جھکنے والے ہیں، صدقہ دینے والے ہیں،روزہ رکھنے والے ہیں،اپنی شرمگاہوں کی حفاظت کرنے والے ہیں اور اللہ کو کثرت سے یاد کرنے والے ہیں اللہ نے ان کے لیے مغفرت اور بڑا اجر مہیا کر رکھا ہے۔))


روزہ ایک طرف حوصلہ، صبر اور نفس امارہ پر غلبہ پانے کی عملی تربیت ہے تو دوسری طرف اجر عظیم، مغفرت اور شفاعت اخروی کا ضامن ہے۔ اس کے ساتھ ساتھ یہ جنسی شہوت کا بہترین علاج ہے،جیسا کہ ان احادیث کی روشنی میں یہ باتیں روز روشن کی طرح واضح ہو جاتی ہیں۔

٭روزے ڈھال ہیں۔ بندہ ان روزوں کے ذریعے آگ سے اپنے بچاؤ کا سامان کر لیتا ہے،(بحوالہ مسند احمد)۔

٭ ایک موقع پر سرکار دو عالم صلی اللہ علیہ وسلم نے فرمایا۔اے نوجوانو!تم میں سے جس کے پاس استطاعت ہو وہ شادی کر لے،کیونکہ نکاح نگاہ نیچی رکھنے میں بڑا معاون ہے،شرمگاہ کی حفاظت کا بہترین سامان ہے اور جس کے پاس نکاح کی استطاعت نہ ہو وہ پابندی سے روزے رکھے،روزہ اس کی شہوت کا بہترین تریاق ہے۔(بحوالہ بخاری)

٭روزہ ایسا نیک عمل ہے جو بندے کو جنت تک پہنچا کر رہتا ہے۔ حضرت ابو امامہ رضی اللہ تعالیٰ عنہ سے روایت ہے کہ میں نے رسول اللہ صلی اللہ علیہ وسلم سے عرض کیا کہ مجھے ایسا کام بتا دیں جس پر عمل کر کے میں جنت میں داخل ہو جاؤں۔آپ صلی اللہ علیہ وسلم نے ارشاد فرمایا:’’روزہ رکھا کرو،اس جیسا کوئی دوسرا عمل نہیں ہے۔‘‘(نسائی)


ان فضیلتوں کو جان لینے کے باوجود بھی کوئی بدنصیب، بدبخت اور قسمت کا مارا ہی ہو گا جو اپنی آخرت کو نہ سنوارے بلکہ صحت مند تندرست اور توانا ہونے کے باوجود روزہ نہ رکھے تو یقیناً رحمت اللعالمین صلی اللہ علیہ وسلم کی بددعا کا مستحق ہے جیسا کہ اس روایت میں آتا ہے۔حضرت ابو ہریرہ رضی اللہ تعالیٰ عنہ کہتے ہیں کہ رسول اللہ صلی اللہ علیہ وسلم نے ارشاد فرمایا:رسوا ہوا وہ آدمی جس کے سامنے میرا نام لیا جائے اور وہ درود نہ پڑھے، رسوا ہوا وہ آدمی جس نے رمضان کا(رحمت و مغفرت والا) پورا مہینہ پایا اور وہ اپنے گناہ نہ بخشوا سکا(یعنی رمضان کا مبارک مہینہ بھی وہ غفلت میں گزار دے اور توبہ و استغفار کر کے اپنی مغفرت کا فیصلہ نہ کرالے)،رسوا ہوا وہ آدمی جس کے سامنے اس کے ماں باپ یا دونوں میں سے کوئی ایک بڑھاپے کی عمر کو پہنچیں اور وہ (ان کی خدمت کر کے) جنت میں داخل نہ ہوا۔(ترمذی)


جو شخص رمضان میں نماز نہ پڑھے،نہ روزہ رکھے نہ رات کو قیام کرے،اللہ تعالیٰ کی عبادت اور ذکر سے کنارہ کش رہے،حضرت جبریل علیہ السلام اس پر لعنت بھیجتے ہیں،اور سرور کائنات صلی اللہ علیہ وسلم آمین فرماتے ہیں۔ غور کریں کہ ایسے شخص کا کیا انجام ہو گا۔ رمضان کے بد عمل کے لیے یقیناً جہنم کا دروازہ کھلا ہے۔ مسلمانو! اللہ سے ڈرو،اپنے آپ کو اور اپنے اہل و عیال کو دوزخ کی آگ سے بچا لو،ماہ رمضان میں اللہ کے باغی اور سرکش بن کر بدنصیب نہ بنو،رحمت اور برکت کے مہینے میں اللہ تعالیٰ کی بخشش کے اعمال سے اپنی عاقبت سنوار لو کہ دنیا میں آنے کا مقصد ہی یہی ہے۔


رمضان المبارک کا فرض روزہ نہ رکھنے والا سب سے پہلے اس بددعا کی زد میں آتا ہے اور وہ لوگ بھی اس بددعا کے اثر سے محفوظ نہیں رہ سکتے جو رمضان المبارک کے سنہری موقع سے فائدہ نہیں اٹھاتے بلکہ اس کے آداب و احکام کی خلاف ورزی کر کے مزید وبال اپنے سر لے لیتے ہیں احکام و آداب رمضان میں لاپرواہی کا جو انجام نکل سکتا ہے وہ اس حدیث سے بہت واضح ہے۔


رسول اللہ صلی اللہ علیہ وسلم نے فرمایا میں سورہا تھا کہ میرے پاس دو آدمی آئے(جو درحقیقت فرشتے تھے) وہ میرا بازو پکڑ کر ایک پر پیچ ناہموار پہاڑ کے پاس لے آئے اور کہا اوپر چڑھیے میں نے کہا میں ایسے پہاڑ پر نہیں چڑھ سکتا انہوں نے کہا ہم راستہ آپ کے لیے ہموار کیے دیتے ہیں چنانچہ جب پہاڑ کی چوٹی پر پہنچا تو وہاں میں نے بہت پر شور آوازیں سنیں،میں نے دریافت کیا یہ کیسی آوازیں ہیں؟ انہوں نے بتایا یہ جہنم والوں کی چیخ و پکار ہے۔پھر مجھے لے کر آگے چل پڑے کیا دیکھتا ہوں کہ کچھ لوگ ایڑیوں سے بندھے ہوئے اوندھے منہ لٹکے ہوئے ہیں اور ان کی باچھیں چری ہوئی ہیں جن سے خون بہہ رہا ہے۔ میں نے پوچھا یہ کون لوگ ہیں؟ فرشتے نے کہا یہ وہ لوگ ہیں جو وقت سے پہلے روزہ افطار کر لیتے ہیں۔(بحوالہ مستدرک حاکم)ایک اور روایت میں اس طرح آتا ہے کہ جو شخص رمضان میں بھی اللہ تعالیٰ کو خوش نہ کرے وہ بڑا بدبخت ہے۔(صحیح ابن حبان)


ایک اور موقع پر آپ صلی اللہ علیہ وسلم نے فرمایا مسلمانوں پر رمضان سے بہتر اور منافقوں پر اس سے بدتر کوئی مہینہ نہیں آتا۔(صحیح ابن خزیمہ)


غور فرمائیں کہ ایک جانب تو روزہ کی کتنی فضیلتیں ہیں اور دوسری جانب وقت سے پہلے افطار کر لینے والے کی یہ سزا ہے جیسا کہ رسول اللہ صلی اللہ علیہ وسلم نے معراج کی رات مشاہدہ فرمایا تو بالکل روزہ نہ رکھنے والوں کی سزا کیسی ہو گی؟ بس اتنی بات پر غور اور توجہ کر لینے سے ساری حقیقت سمجھ میں آسکتی ہے بشرطیکہ دماغ سوچنے کے قابل ہو اور دل مردہ نہ ہو چکا ہو۔

روزے کی خاصیت

دوسری تمام عبادتوں کے مقابلے میں روزے میں ایک بہت ہی خاص بات ہے،وہ یہ کہ ہر عبادت جب ادا کی جاتی ہے تو کم سے کم اس کی صورت کوئی نہ کوئی ضرور دیکھتا ہے۔ کلمہ پڑھنا،نماز ادا کرنا،زکوٰۃ دینا حج کی ادائیگی، قربانی کرنا،جہاد کرنا،غرض یہ سب عبادتیں ایسی ہیں جن کا علم دوسروں کو ہوسکتا ہے۔ لیکن روزہ ایک ایسی عبادت ہے جس کا معاملہ اللہ اور بندے کے درمیان ہوتا ہے۔روزے کو کوئی دیکھ نہیں سکتا اگر کوئی چھپ کر کھا پی لے اور کہہ دے کہ میں روزے سے ہوں تو لوگ یہی جانیں گے کہ وہ روزہ دار ہے۔ روزہ وہی رکھتا ہے جس کو یہ یقین ہوتا ہے کہ اللہ تعالیٰ ہر چھپی چیز کا جاننے والا ہے کوئی کام اس سے چھپ کر نہیں کیا جاسکتا اسی لیے وہ روزے میں کبھی چھپ کر بھی کوئی ایسا کام نہیں کرتا جس سے روزہ جاتا رہے پھر روزہ دار کو یہ بھی یقین ہوتا ہے کہ اسے اپنے روزے کا بدلہ صرف اللہ تعالیٰ سے لینا ہے اور اگر وہ روزہ نہیں رکھے گا تو اللہ تعالیٰ اس سے ناراض ہو جائیں گے اور آخرت کی زندگی میں اسے سخت عذاب بھگتنا پڑے گا اسی لیے روزہ رکھنے سے اللہ تعالیٰ اور روز آخرت پر ایمان مزید مضبوط ہوتا ہے اور بندے کا تعلق اللہ تعالیٰ سے گہرا ہو جاتا ہے۔ایک حدیث میں اس طرح آتا ہے کہ:روزہ میرے لیے ہے اور اس کا بدلہ دینا میرے ذمے ہے۔(بحوالہ بخاری و مسلم)


روزہ سراپا عاجزی و خاکساری کا اظہار بھی ہے اسی لیے کفارہ سیات یعنی گناہوں کا کفارہ،جیسے قسم کا کفارہ،قتل خطا کا کفارہ یا ظہار کا کفارہ ہو، (اپنی بیوی کو ماں کہنا ظہار کہلاتا ہے،پھر جب تک کفارہ نہ دے لے اس وقت تک بیوی کو ہاتھ لگانا حرام ہے البتہ نکاح نہیں ٹوٹتا) شریعت میں روزہ رکھنے کا حکم آتا ہے۔ 


روزہ مقدس ترین عبادت ہے۔ روزہ اللہ تعالیٰ کی بڑائی اور عظمت کا مظہر اور اظہار تشکر کا ذریعہ ہے روزے کے ذیل میں جہاں لَعَلَّکُمْ تَتَّقُوْن (تاکہ تقویٰ حاصل کرو) فرمایا گیا ہے وہیں یہ بھی ارشاد ہوا ہے: 

{وَ لِتُکَبِّرُوْا اللّٰہَ عَلیٰ مَا ھَدٰکُمْ وَ لَعَلَّکُمْ تَشْکُرُوْن}

(البقرہ:۱۸۵)
((اور تاکہ اس ہدایت پر جو تمہیں بخشی گئی ہے اللہ تعالیٰ کی بڑائی کرو اور تاکہ تم (اس کا)شکر کرو۔))


بنی نوع انسان پر یوں تو اللہ تعالیٰ کے بے شمار احسانات ہیں لیکن اس کا سب سے بڑا احسان یہ ہے کہ اس نے ہمیں قرآن جیسی نعمت سے نوازا۔ قرآن نے انسان کو حیات ابدی کا راستہ دکھایا انسان کو اخلاق کے اس بلند مرتبہ سے آشنا کیا جس کا عام حالات میں تصور بھی نہیں کیا جاسکتا تھا۔ روزہ رکھ کر بندہ اللہ تعالیٰ کی اس عظیم نعمت اور بخشش پر خوشی اور شکر گزاری کا اظہار کرتا ہے۔ انسان اللہ کا بندہ اور اس کا عبد ہے اور اللہ تعالیٰ اس کے آقا و معبود ہیں۔انسان کے لیے خوشی اور مسرت کا بہترین اور کامل ذریعہ وہی ہے جس سے اس تعلق اور رشتہ کا اظہار ہوتا ہے جو رشتہ اور تعلق اس کا اپنے اللہ سے ہے:

ہم اس کے ہیں ہمارا پوچھنا کیا؟
یہ اظہار تعلق فطری طور پر اللہ تعالیٰ کے احسانات کا اعتراف بھی ہو گا جو شکر کی اصل بنیاد ہے۔

روزے داروں کے لیے جنت کا مخصوص دروازہ


روزہ کی افضلیت کا اندازہ اس سے بھی لگایا جاسکتا ہے جنت کے دروازوں میں سے ایک دروازے کا نام باب الریان ہے اور اس دروازے سے قیامت کے دن صرف روزہ داروں کا داخلہ ہو گا ان کے سوا کوئی اس دروازے سے داخل نہیں ہوسکے گا۔ اس دن پکارا جائے گا کہ کہاں ہیں وہ بندے جو اللہ کے لیے روزہ رکھا کرتے تھے (اور بھوک پیاس کی تکلیف اٹھایا کرتے تھے) وہ اس پکار پر چل پڑیں گے،ان کے سوا کسی اور کا اس دروازے سے داخلہ نہیں ہوسکے گا۔ جب روزہ دار اس دروازے سے جنت میں پہنچ جائیں گے تو یہ دروازہ بند کر دیا جائے گا پھر کسی کا اس سے داخلہ نہیں ہوسکے گا۔(بحوالہ بخاری و مسلم)

سحر و افطار کے آداب


احادیث مبارکہ میں روزے کا جو عظیم اجر بیان کیا گیا ہے اس کی امت کو آرزو کرنی چاہیے۔ایک روایت میں اس طرح آتا ہے کہ رسول اللہ صلی اللہ علیہ وسلم نے فرمایا کہ لوگو! تمہارے پاس رمضان آن پہنچا ہے، برکت کا مہینہ آگیا ہے، اللہ کی رحمت نے تمہیں ڈھانپ لیا ہے سنو! اللہ تعالیٰ کی رحمتوں کا نزول ہو  رہا ہے گناہ معاف کیے جا رہے ہیں دعائیں قبول ہو  رہی ہیں اور اللہ تعالیٰ دیکھ رہا ہے کہ کون تم میں سے عبادتوں اور نیکیوں میں ایک دوسرے سے بڑھنے کی کوشش کرتا ہے پھر وہ ایسے عابدوں کا اپنے فرشتوں میں فخر کرتا ہے، لوگو! اللہ تعالیٰ کو اپنا جوش عمل دکھاؤ اور یاد رکھو حقیقی بدبخت وہ شخص ہے جو اس مہینہ کی رحمتوں سے محروم رہا۔(طبرانی)


لہذا خاص طور پر افطار کے قریب اللہ تعالیٰ سے دعا کیجیے کہ یا اللہ!میرے روزے کو قبول فرما کر اور مجھے وہ اجر و ثواب دیجیے جس کا آپ نے وعدہ کیا ہے۔افطار کے وقت روزے دار جو دعا مانگے اس کی دعا قبول کی جاتی ہے رد نہیں کی جاتی۔(بحوالہ ترمذی)

افطار کے وقت کی دعا یہ ہے۔

اَللّٰھُمَّ لَکَ صُمْتُ وَ عَلیٰ رِزْقِکَ اَفْطَرتُ۔
(بحوالہ ابو داؤد)

اے اللہ! میں نے آپ ہی کے واسطے روزہ رکھا اور آپ ہی کے رزق سے افطار کیا۔

افطار کرنے کے فوراً بعد آپ صلی اللہ علیہ وسلم یہ دعا پڑھا کرتے تھے۔

ذَھَبَ الظَّمَاُ وَ ابْتَلَتِ الْعُرُوْقُ وَ ثَبَتِ الْاَجْرُ اِنْشَا اللّٰہُ تَعَالیٰ۔
(بحوالہ ابو داؤد)

اللہ کا شکر ہے پیاس بجھ گئی (خشک)رگیں تر ہو گئیں اور اللہ نے چاہا تو اجر بھی طے ہے۔


ایک اور روایت میں اس طرح آتا ہے کہ روزے دار کو اس کے افطار کے وقت ایک دعا ملی ہے جو رد نہیں کی جاتی وہ یہ ہے۔

اَللّٰھُمَّ اِنِّی اَسْاَلُکَ بِرَحْمَتِکَ الَّتِیْ وَسِعَتْ کُلَّ شَئٍی اِنْ تَغْفِرَ لِیْ ذُنَوبِیْ۔(بحوالہ ابن ماجہ و حاکم و بیہقی)

اے اللہ میں تجھ سے تیری اس رحمت کے صدقے جو ہر چیز پر چھائی ہوئی ہے یہ سوال کرتا ہوں کہ تو میرے تمام گناہ بخش دے۔


افطار کی دعا کے ساتھ ہی محسن انسانیت صلی اللہ علیہ وسلم نے امت کو اس کی بھی ہدایت فرما دی کہ روزہ افطار کس سے کیا جائے۔فرمایا: جب تم میں سے کسی کا روزہ ہو تو وہ کھجور سے افطار کرے اگر کھجور نہ پائے تو پھر پانی ہی سے افطار کرے اس لیے کہ پانی کو اللہ تعالیٰ نے طہور بنایا ہے۔(بحوالہ مسند احمد،ابوداؤد،ترمذی،ابن ماجہ و دارمی)


اللہ تعالیٰ نے اپنے بندوں کی آسانی کے لیے قرآن پاک میں اور رسول کریم صلی اللہ علیہ وسلم نے امت کو عملی نمونہ پیش کر کے روزے کو کس وقت شروع کیا جائے اور کس وقت افطار کیا جائے بتا دیا ہے۔ارشاد باری تعالیٰ ہے۔

{وَ کُلُوْا وَ اشْرَبُوْا حَتّیٰ یَتَبَیَّنَ لَکُمُ الْخَیْطَ الْاَبْیَضُ مِنَ الْخَیْطِ الْاَسْوَدِ مِنَ الْفَجْرِ ص ثُمَّ اَتِمُّوْا الصِّیَامَ اِلَی الَّیْل}

(البقرۃ:۱۸۷)
((تم کھاتے پیتے رہو یہاں تک کہ صبح کا سفید دھاگہ سیاہ دھاگے سے ظاہر ہو جائے پھر رات تک روزے کو پورا کرو۔))


سحری کے سلسلے میں آپ صلی اللہ علیہ سلم نے امت کو تلقین کی اور فرمایا کہ ہمارے اور اہل کتاب کے روزوں کے درمیان فرق کرنے والی چیز سحری کھانا ہے۔(بحوالہ مسلم) ایک اور موقعہ پر فرمایا سحری کھاؤ کیونکہ سحری کھانے میں برکت ہے۔(بحوالہ بخاری و مسلم)


اسی طرح افطار کے سلسلے میں امت کو اس طرح ہدایت کی دین اس وقت تک برابر غالب(و قائم) رہے گا جب تک لوگ افطار جلد کرتے رہیں گے کیونکہ یہود و نصاریٰ (افطار کرنے میں) دیر کرتے ہیں،)بحوالہ ابو داؤد و ابن ماجہ)۔ایک موقعہ پر اس طرح فرمایا کہ جب تک میری امت کے لوگ افطار میں جلدی کرتے رہیں گے وہ اچھے حال میں رہیں گے(بحوالہ بخاری و مسلم)


ایک اور روایت میں اس طرح آتا ہے کہ تین باتیں اخلاق نبوت میں سے ہیں:

(۱) روزہ جلدی افطار کرنا،

(۲) سحری دیر سے کھانا اور،

(۳) نماز میں دائیں ہاتھ بائیں کے اوپر باندھنا۔(بحوالہ طبرانی)


کس قدر عجیب بات ہے کہ سحری کھانے میں بندے کا اپنا فائدہ ہے لیکن اللہ تعالیٰ کے یہاں اس کا بھی اجر و ثواب ہے۔ سحری کا وقت دعا کی قبولیت کا وقت ہوتا ہے اور سحری میں بھی یہ بہتر ہے کہ رات کے آخری حصے میں کی جائے، جیسا کہ ایک روایت میں اس طرح آتا ہے کہ میری امت کے حالات اس وقت تک اچھے رہیں گے جب تک کہ افطار میں تاخیر نہ کریں گے بلکہ جلدی کریں گے اور سحری میں جلدی نہیں کریں گے بلکہ تاخیر کریں گے۔(بحوالہ مسند احمد)


رسول کریم صلی اللہ علیہ وسلم نے رمضان کے روزوں کو رکھنے کے علاوہ دوسروں کے روزوں کا ثواب حاصل کرنے کا طریقہ بھی امت کو بتلا دیا وہ اس طرح کہ جس نے کسی روزہ دار کو افطار کرایااسے اس (روزہ دار)کے برابر ثواب ہو گا بغیر اس کے کہ روزہ دار کے ثواب میں کوئی کمی ہو۔(بحوالہ ترمذی و نسائی)

کسی کے یہاں روزہ افطار کریں تو یہ دعا پڑھیے۔

اَفْطَرَ عِنْدَکُمْ الصَّائِمُوْنَ وَ اَکَلَ طَعَامَکُمْ الاَبْرَارُ وَ صَلَّتْ عَلَیْکُمُ الْمَلٰئِکَۃُ۔

(بحوالہ مسند احمد و ابوداؤد)۔

(اللہ کرے) تمہارے یہاں روزے دار روزے افطار کریں اور تمہارا کھانا نیک لوگ کھایا کریں اور فرشتے تمہارے لیے رحمت کی دعائیں کریں۔
رمضان اور قرآن


رمضان کا مہینہ خاص طور پر روزوں کے لیے اس لیے منتخب فرمایا گیا ہے کہ یہی وہ مبارک مہینہ ہے جس میں قرآن کریم نازل ہونا شروع ہوا۔نزول قرآن کے مقاصد اور روزہ میں بڑی مناسبت پائی جاتی ہے۔ قرآن جن مقاصد کے تحت نازل ہوا ہے ان کے حصول میں روزہ مددگار ثابت ہوتا ہے۔


رمضان المبارک کے ساتھ جس طرح روزہ اور قرآن کریم کو خصوصی تعلق ہے اسی طرح آپس میں بھی ان دونوں عبادتوں کا ایک دوسرے کے ساتھ بہت گہر ا تعلق اور مناسبت ہے۔سال کے بارہ مہینوں میں نزول قرآن کے لیے اسی ماہ کا انتخاب کیا گیا۔ رمضان کی قرآن سے غیر معمولی ربط کی بنا پر رسول اللہ صلی اللہ علیہ وسلم رمضان میں قرآن کی تلاوت کا خاص اہتمام کیا کرتے تھے۔


رمضان بڑی عظمتوں والا مہینہ ہے لیکن اس کی عظمت اور فضیلت کا راز کیا ہے؟عموماً یہ سمجھا جاتا ہے کہ رمضان کی فضیلت کا راز روزہ کی عبادت ہے یا قیام لیل،تراویح اور اعتکاف و شب قدر جیسی عظیم عبادتیں ہیں لیکن قرآن کے انداز بیان سے معلوم ہوتا ہے کہ رمضان کی عظمت کا راز قرآن مجید کا نزول ہے،چنانچہ قرآن مجید میں رمضان کی عظمت کے سبب کو ظاہر کرتے ہوئے اللہ تعالیٰ نے یوں ارشاد فرمایا۔

{شَھْرُ رَمَضَانَ الَّذِیْ اُنْزِلَ فِیْہِ الْقُرْآنَ ھُدًی لِّلنَّاسِ وَ بَیِّنٰتٍ مِنَ الْھُدیٰ وَ الْفُرْقَاِن}

(البقرہ: ۱۸۵)
((رمضان کا مہینہ وہ ہے جس میں قرآن نازل کیا گیا،جو لوگوں کے لیے ہدایت ہے اور ہدایت کے دلائل اور حق و باطل کے درمیان تمیز کرنے والا ہے۔))

اس ارشاد ربانی سے صاف ظاہر ہے کہ قرآن کے نزول کی وجہ سے رمضان کو دیگر مہینوں پر فضیلت عطا کی گئی ہے۔


قرآن مجید کا امتیازی وصف یہ ہے کہ وہ انسانوں کے لیے ہدایت ہے لیکن قرآن ہی کے بیان کے مطابق اس سرچشمہ ہدایت سے ہر شخص سیراب نہیں ہوسکتا۔ کس قسم کے لوگ اس کتاب ہدایت سے استفادہ کر سکیں گے ؟ قرآن اس کی وضاحت کرتے ہوئے کہتا ہے۔

{ ذٰلِکَ الْکِتَابُ لَا رَیْبَ فِیْہ ھُدًی لِّلْمُتَّقِیْن} 
(البقرہ: ۲)
یہ کتاب ہے،جس میں کوئی شبہ نہیں ہے،ہدایت کا ذریعہ ہے پرہیز گاروں کے لیے۔

یعنی قرآن سے استفادہ کی بنیادی شرط تقویٰ ہے،دوسری طرف قرآن مجید میں روزوں کی فرضیت کا مقصد بتاتے ہوئے کہا گیا۔ 

{یٰٓایُّھَا الَّذِیْنَ اٰمَنُوْ کُتِبْ عَلَیْکُمُ الصِّیَامَ کَمَا کُتِبَ عَلَی الَّذِیْنَ مِنْ قَبْلِکُمْ لَعَلَّکُمْ تَتَّقُوْن}

(البقرہ: ۱۸۳)
((اے ایمان والو ! تم پر روزے فرض کر دئیے گئے جس طرح تم سے پہلے لوگوں پر فرض کیے گئے تھے، تاکہ تم پرہیز گار بن جاؤ۔))


اس طرح رمضان اور قرآن میں بڑی گہری مناسبت پائی جاتی ہے۔جس مہینہ میں قرآن نازل کیا گیا،اسی مہینہ کو روزے کے لیے منتخب کیا گیا،پھر اسی مہینہ میں قیام لیل،اعتکاف اور دیگر عبادات بھی ضروری ٹھہرائی گئیں تاکہ روزوں اور دیگر اعمال رمضان کے ذریعے بندوں کے اندر ’’تقویٰ‘‘ پیدا ہو،جو قرآن سے استفادہ کی بنیادی شرط ہے۔ گویا نزول قرآن کے مہینے میں ہر سال روزوں اور دیگر عبادت کے ذریعہ بندوں کو قرآن سے استفادہ کرنے کے قابل بنانے کی کوشش کی جاتی ہے۔ یوں تو ہر وقت انسان کے ذہن میں قرآن کی عظمت تازہ رہنی چاہیے لیکن سال بھر میں اگر کوئی مہینہ قرآنی تذکرہ اور قرآن سے اپنے تعلق کا جائزہ لینے کے لیے موزوں ہوسکتا ہے تو وہ رمضان کا مہینہ ہے جو دراصل قرآن کا مہینہ ہے۔


اس ماہ مبارک میں تلاوت قرآن کا خصوصی اہتمام کیجیے۔ اس مہینے کو قرآن پاک سے خصوصی مناسبت ہے،جیسا کہ معلوم ہوا کہ قرآن پاک اسی مہینے میں نازل ہوا اور دوسری آسمانی کتابیں بھی اسی مہینے میں نازل ہوئیں۔ حضرت ابراہیم علیہ السلام کو اسی مہینے کی پہلی یا تیسری تاریخ کو صحیفے عطا کیے گئے۔ حضرت داؤد علیہ السلام کو اسی مہینے کی ۱۲ یا ۱۸ کو زبور دی گئی۔ حضرت موسیٰ علیہ السلام پر اسی مبارک مہینے کی ۶ تاریخ کو تورات نازل ہوئی اور حضرت عیسیٰ علیہ السلام کو بھی اسی مہینے کی ۱۲ یا ۱۳ تاریخ کو انجیل دی گئی اس لیے اس مہینے میں زیادہ سے زیادہ قرآن پاک پڑھنے کی کوشش کیجیے۔

ہدایت کے صحیفے سب کے سب اس ماہ میں اترے

اسی ماہ مبارک میں کلاموں کا امام آیا

حضرت جبرئیل علیہ السلام ہر سال رمضان میں نبی کریم صلی اللہ علیہ وسلم کو پورا قرآن سناتے اور سنتے تھے اور آخری سال آپ نے دو بار رمضان میں نبی صلی اللہ علیہ وسلم کے ساتھ دور فرمایا۔(بحوالہ بخاری و مسلم)


حدیث پاک میں آتا ہے کہ روزہ اور قرآن دونوں بندے کی سفارش کریں گے۔روزہ عرض کرے گا، اے میرے پروردگار ! میں نے اس بندے کو کھانے پینے اور نفس کی خواہش پورا کرنے سے روکے رکھا تھا،آج میری سفارش اس کے حق میں قبول فرما،اور قرآن کہے گا کہ، میں نے اس کو رات کے سونے اور آرام کرنے سے روکے رکھا تھا،اللہ، آج اس کے حق میں میری سفارش قبول فرما۔ چنانچہ روزہ اور قرآن دونوں کی سفارش اس بندہ کے حق میں قبول فرمائی جائے گی۔(بحوالہ بیہقی)

رمضان اور تراویح

رمضان کی ایک اہم فضیلت کا اندازہ اس سے لگائیے کہ نبی کریم صلی اللہ علیہ وسلم نے فرمایا: جس شخص نے ایمان کی حالت میں ثواب کی نیت سے رمضان کا قیام کیا(یعنی رات کو تراویح پڑھیں) اس کے پچھلے گناہ معاف کر دئیے جاتے ہیں۔ (بحوالہ بخاری و مسلم)


رمضان کا تعلق قرآن سے ایسا ہی ہے جیسے جسم سے روح کا ہے یعنی رمضان کی روح قرآن ہے۔ رمضان کا مہینہ قرآن کو پڑھنے اور سمجھنے کا ہے،اس مہینے میں خصوصیت سے قرآن کی تلاوت کی جاتی ہے،راتوں میں تراویح کی صورت میں قرآن کو ادب کے ساتھ پڑھا اور سنا جاتا ہے،یہ مہینہ اس مقصد کے لیے خاص ہے کہ اس میں اللہ تعالیٰ کی سب سے بڑی نعمت کا سب سے زیادہ تذکرہ کیا جائے۔ نزول قرآن کے مہینے میں قرآن کو پڑھتے اور سنتے ہوئے آ دمی کو وہ لمحہ یاد آ جاتا ہے جب کہ آسمان اور زمین کے درمیان نورانی رابطہ قائم ہوا اور اس کو یاد کر کے بندہ پکار اٹھتا ہے کہ اے مولیٰ ! تو میرے سینے کو بھی اپنی تجلیات سے روشن کر دے۔ قیام رمضان یعنی تراویح کا بنیادی مقصد بھی یہی ہے۔نماز تراویح کی پابندی سے کم از کم اتنا ضرور حاصل ہوتا ہے کہ بندہ پورا قرآن ایک بارسن لیتا ہے۔ اللہ تعالیٰ کے حضور کھڑے ہو کر اللہ کا کلام سننے کا بہت بڑا روحانی فائدہ ہے،اس مہینہ میں قرآن کریم کا ختم کرنا اس وجہ سے مسنون ہے کہ قرآن کریم کا نزول اسی مہینہ میں ہوا ہے۔


 رمضان کا مہینہ چونکہ قرآن کا مہینہ ہے اس لیے ہر شخص کو چاہیے کہ وہ اس مہینے میں کم از کم ایک مرتبہ ضرور قرآن ختم کرے یہی وجہ ہے کہ تراویح میں قرآن کا کم از کم ایک بار ختم کرنا سنت قرار دیا گیا ہے۔ آپ صلی اللہ علیہ وسلم اور جبرئیل علیہ السلام کی یہ مستقل سنت رہی ہے کہ ماہ رمضان میں روزانہ رات کو دونوں ایک دوسرے سے قرآن کو سنتے اور سناتے تھے۔ کاش ! کہ ہماری مسجدیں اور ہمارے گھر بالخصوص اس مہینہ قرآن پاک کی تلاوت سے آباد ہو جائیں۔


 علماء امت نے ہمیشہ اس ضرورت کو محسوس کیا ہے اور بڑے غور و فکر کے بعد اس نتیجہ پر پہنچے کہ امت مسلمہ کے زوال کی حقیقی وجہ قرآن سے دوری ہے۔ قرآن سے مضبوط تعلق ہی کے ذریعہ وہ اپنا کھویا ہوا مقام دوبارہ حاصل کر سکتے ہیں۔ لہذا دنیا و آخرت کی نجات و فلاح کے لیے اس امر کی ضرورت ہے کہ سرکار دو عالم صلی اللہ علیہ وسلم کے ارشاد پاک کے مطابق قرآن مجید کی طرف رجوع کیا جائے۔ خاص طور پر اس ماہ میں ہمت کریں آگے بڑھیں قرآن مجید کے روشن اوراق ادب سے کھولیں، اس کا ترجمہ پڑھیں، غور و فکر سے اس کے معنی و معارف کو سمجھیں اور اس کے اوامر اور اس کے نواہی، اس کی باتوں اور احکامات کو مانیں اور صدق دل سے عمل کریں تو پھر اسلام کی نشاۃ ثانیہ دور نہیں۔

کہکشاں پر ڈال دے بڑھ کر ارادوں کی کمند

پھر زمانے کو دکھا دے زور بازو ایک بار


اللہ تعالیٰ ہم سب کو ہمیشہ اور بالخصوص اس ماہ مبارک میں رسول اللہ صلی اللہ علیہ وسلم کی سنت پر عمل کرتے ہوئے قرآن سے خاص تعلق قائم کرنے کی توفیق عطا فرمائے۔ آمین ! 

رمضان اور عمرہ 


 اس ماہ مبارک میں یوں تو پوری دنیا میں اللہ تعالیٰ کی رحمتوں اور برکتوں کا نزول شروع ہو جاتا ہے اور ہر طرف ایک روحانی کیفیت طاری ہو جاتی ہے۔ مسلمان کسی بھی ملک میں ہوں ان میں روزے اور رات کو تراویح کی اور آخری عشرے میں اللہ تعالیٰ کے محبوب بندے اعتکاف کی لذتوں سے لطف اندوز ہوتے ہیں،ہر مسلمان پر ایک خوشی کی کیفیت ہوتی ہے،لیکن حرم بیت اللہ اور حرم مسجد نبوی صلی اللہ علیہ وسلم اور روضہ اقدس صلی اللہ علیہ وسلم پر تو رمضان المبارک کی برکتوں اور رحمتوں کی کیفیت اور مشاہدہ کا اندازہ وہی کرسکتا ہے جس کو اللہ تعالیٰ یہ سعادت نصیب فرمائے۔ اس ماہ مبارک میں جو عبادتیں خاص طور پر انجام دینی چاہیے ان میں ایک عمرہ بھی ہے۔ ایک روایت میں اس طرح آتا ہے کہ۔ رمضان میں عمرہ کرنا،حج کے برابر ہے یا (فرمایا،راوی کو شک ہے) میرے ساتھ حج کر نے کے برابر ہے۔(بحوالہ بخاری و مسلم)

 
 عمرہ کے معنی زیارت کے ہیں اور شرعی معنی میں میقات سے احرام باندھ کر خانہ کعبہ کا طواف کرنے اور صفا و مروہ کے درمیان سعی کرنے کے ہیں۔عمرہ کو حج اصغر بھی کہتے ہیں۔صاحب استطاعت اور اہل ثروت کے لیے عمر بھر میں ایک مرتبہ عمرہ ادا کرنا سنت موکدہ ہے اور بعض علماء کے نزدیک واجب ہے۔حدیث پاک میں عمرہ کی بڑی فضیلت آتی ہے، خصوصاً رمضان المبارک میں عمرہ ادا کرنے کی بڑی فضیلت ہے۔


ایک اور روایت میں اس طرح آتا ہے کہ حج و عمرہ پے در پے کیا کرو کیونکہ یہ تنگ دستی اور گناہوں کو اس طرح دور کر دیتے ہیں جیسے بھٹی لوہے، سونے اور چاندی کے میل کو دور کر دیتی ہے۔(بحوالہ ترمذی)


اللہ تعالیٰ سے انسان کی محبت کا تقاضا یہ ہے کہ وہ اس سے قریب سے قریب تر ہو حالانکہ اللہ تعالیٰ اس سے بلند و برتر ہے کہ وہ اس دوری و نزدیکی کے مادی نظام کا پابند ہو اس لیے اس نے ہماری مادیت کی رعایت میں دنیا کے اندر ہمیں اپنا ایک گھر بتا دیا کہ تم یہاں آؤ گے تو گویا میرے گھر آؤ گے محبوب کے گھر پہنچ کر بھی ایک عاشق کا دل بے چین ہو جاتا ہے کہ میں محبوب کی چوکھٹ پر پیشانی رگڑوں اور اپنے دل کی آرزوئیں پوری کروں،اللہ تعالیٰ نے ہمیں ایک چوکھٹ اس جذبے کی تسکین کے لیے بھی تجویز فرما دی کہ ہم مقام ابراہیم پر نماز کے ذریعے اپنی جبین نیاز اس کے سامنے رکھ سکیں اور ملتزم میں اس کے دامن سے چمٹ کر التجائیں کریں۔


ایک اور روایت میں عمرہ کے متعلق اس طرح آتا ہے کہ ایک عمرہ اپنے سے پہلے عمرے کی درمیانی مدت(کے گناہوں) کا کفارہ ہے (بحوالہ بخاری و مسلم) 


کیونکہ رمضان میں عمرہ کرنے کا ثواب حج کے برابر ملتا ہے اس لیے اس مبارک مہینے میں اگر کسی کو اس کی استطاعت حاصل ہو تو عمرہ ضرور کرنا چاہیے تاکہ حج کے برابر یا آپ صلی اللہ علیہ وسلم کے ساتھ حج کرنے کے برابر اجر و ثواب سے محرومی نہ ہو اس کے ساتھ یہ بھی ذہنوں میں واضح کر لینا چاہیے کہ اس کا مطلب یہ نہیں کہ اس سے فریضہ حج ادا ہو جائے گا اور اس کے بعد اس کی ضرورت نہیں رہے گی۔


ایک اور روایت میں اس طرح آتا ہے کہ جو لوگ حج و عمرہ کے سفر میں ہوں وہ اللہ تعالیٰ کی بارگاہ میں حاضر ہونے والے افراد ہیں(جو بطور مہمان کے شمار ہوتے ہیں)یہ لوگ اللہ تعالیٰ سے دعا کریں تو قبول فرمائے اور مغفرت طلب کریں تو ان کی مغفرت فرما دے۔(بحوالہ ابن ماجہ)

رمضان اور جہاد


روزہ رکھ کر بندہ اپنے نفس کی خواہشات پر قابو پاتا ہے۔ اس شخص سے جو اپنے نفس کو زیر نہ کرسکے آپ اس بات کی توقع نہیں کرسکتے کہ وہ حق کی حمایت اور باطل سے ٹکرانے کے لیے جان توڑ کوشش کرسکتا ہے۔ جہاد کے لیے صبر اور عزیمت دونوں درکار ہیں۔ صبر اور عزیمت روزے کی خصوصیات میں سے ہیں اس لیے نبی صلی اللہ علیہ وسلم نے روزے کے مہینے کو صبر کا مہینہ کہا ہے۔ رمضان کے مہینے میں مسلسل ایک مہینے تک صبر، ضبط اور اللہ تعالیٰ کی اطاعت کی مشق کرائی جاتی ہے۔


رمضان المبارک کی سترہ(۱۷) تاریخ میں غزوہ بدر کا واقعہ ہوا جو تاریخ اسلام کا بہت بڑا واقعہ اور عظیم الشان معرکہ تھا۔ غزوہ بدر کے افق پر توحید کامل کا آفتاب پورے عالم پر ہمیشہ کے لیے طلوع ہو گیا اسی لیے قرآن مجید نے غزوہ بدر کا نام یوم الفرقان یعنی فیصلے کا دن رکھا ہے کہ وہ آخری فیصلہ کا دن تھا۔یہ معرکہ مشرکین کی شکست فاش اور مسلمانوں کی فتح مبین پر ختم ہوا۔امت مسلمہ کو غزوہ بدر کے حقائق اور تاریخی پس منظر کو دیکھنا چاہیے اور اس کے مقاصد اور نصب العین کو چراغ راہ بنانا چاہیے کاش ! مسلمان اور مسلم دنیا موجودہ حالات میں بدر کے تاریخی کردار سے سبق لے کر اپنے اندر اسلامی اتحاد و اخوت پیدا کرے اور اس تاریخی واقعہ کو بھی حرز جان بنائے کہ حقیقی نصب العین کی تکمیل چند سالوں کے بعد فتح مکہ کی شکل میں ہوئی وہ بھی رمضان المبارک کی بیس (۲۰) تاریخ تھی جس کی وجہ سے پورا جزیرۃ العرب عالم گیر اسلامی برادری کا مرکز بن گیا اور عالمی سطح پر غلبہ توحید کی روشنی پھیل گئی تاکہ دنیائے انسانیت حقیقی اسلام کے غلبہ و اظہار کا مشاہدہ کر لے جو اس کے لیے اتمام حجت بنے۔


ایک روایت میں اس طرح آتا ہے کہ جو شخص اللہ کی راہ میں ایک دن کا روزہ رکھتا ہے تو اللہ تعالیٰ اس ایک دن کے بدلے میں اس کے چہرے کو جہنم کی آگ سے ستر سال دور کر دیتا ہے۔(بحوالہ بخاری و مسلم)

یہاں اللہ کی راہ میں روزہ رکھنے سے مراد حالت جہاد میں روزہ رکھنا ہے۔جہاد خود ایک بہت بڑا عمل ہے اور اگر اس کے ساتھ روزہ بھی رکھ لیا جائے تو اس کی عظمت اور بڑھ جاتی ہے۔


انسان کو ایک عظیم خطرہ در پیش ہے،وہ خطرہ ہے عذاب جہنم کا۔ یہ خطرہ کس طرح ٹل سکتا ہے یہ ایک بنیادی سوال ہے اور اسی کا جواب ہمیں اس حدیث سے ملتا ہے۔ہر انسان کی خواہش ہوتی ہے کہ وہ جہنم سے دور اور جنت سے قریب ہو۔ اسلام کو غالب اور کفر کو مغلوب کرنے کے لیے اللہ تعالیٰ نے جہاد کرنے کا حکم دیا ہے۔


ہمیں چاہیے کہ اس مبارک مہینے کو جدوجہد اور عمل پیہم کا مہینہ بنائیں اور اس ماہ میں اپنے نفس پر،شیطان پر اور سارے دشمنان اسلام پر غلبہ حاصل کرنے کی کوشش اور جدوجہد میں لگ جائیں۔ رمضان ہی وہ مہینہ تھا جس میں شاہراہ اسلام کے مسافروں نے وہ شمعیں روشن کیں جن کی لو اب تک باقی ہے اور ان چراغوں کی روشنی میں کتنے قافلے اب تک محو سفر ہیں۔ اس وقت کے غازیان اسلام اور مجاہدین ملت نے غزوہ بدر اور فتح مکہ میں جذبہ جہاد اور جذبہ شہادت میں سرشار ہو کر بہادری جرات مندی کی وہ شان دار مثالیں قائم کیں کہ جن کی ہیبت سے آج بھی کفر،یہودیت اور عیسائیت لرزہ بر اندام ہیں۔ اس لیے اگر ہم میں آج وہی جذبے پھر سے بیدار ہو جائیں تو انشاء اللہ ہم ضرور اور بالضرور دشمنان اسلام یہودیوں،عیسائیوں،ہندوؤں اور دیگر غیر مسلموں پر فتح و غلبہ حاصل کرسکتے ہیں اور دشمنان اسلام کے قبضے سے قبلہ اول بیت المقدس کو آزاد کرسکتے ہیں۔

آخری عشرے کی خصوصی فضیلت

رمضان المبارک کا ابتدائی حصہ رحمت ہے اور درمیانی حصہ مغفرت ہے اور آخری حصہ آتش دوزخ سے آزادی ہے۔ (بحوالہ بیہقی)


جس طرح رمضان المبارک کے مہینہ کو دوسرے تمام مہینوں پر فوقیت حاصل ہے اسی طرح ماہ رمضان کا آخری عشرہ پہلے دو عشروں کے مقابلے میں زیادہ فضیلت رکھنے والا ہے۔ وہ مبارک رات جس کو قرآن کریم نے ہزار مہینوں سے بہتر فرمایا اسی عشرے میں ہوتی ہے۔ پھر اس عشرے کی اہمیت اس لیے اور بھی بڑھ جاتی ہے کہ یہ اس قیمتی اور مبارک مہینے کے آخری ایام ہیں جو کچھ کوتاہی اب تک ہوئی اس کے دور کرنے اور نیکیوں میں جو کمی رہ گئی ہے اسے پورا کرنے کا یہی بہترین اور آخری موقعہ ہے، چنانچہ رسول اللہ صلی اللہ علیہ وسلم رمضان المبارک کے آخری دس دنوں میں جس قدر (عباد ت میں) ریاضت و مجاہدہ کرتے اور مشقت اٹھاتے اتنا مجاہدہ اور دوسرے دنوں میں نہیں کرتے تھے اور دوسروں کو بھی اس کی ترغیب و تاکید کرتے تھے۔(بحوالہ مسلم)

عشرہ اول ہے خالص رحمتوں کے واسطے

دوسرے نے نام پایا عشرہ رضوان کا

عشرہ آخر ہوا مخصوص بخشش کے لیے
لٹ گیا اس میں خزانہ بخشش رحمن کا 


رمضان کے آخری دس دنوں کی اہمیت کا اندازہ اس سے زیادہ اور کیا لگایا جائے کہ دنیا کا سب سے بہتر و برتر انسان، نبیوں کا سردار،اللہ کا محبوب علیہ الصلوٰۃ والسلام،خلوت و جلوت دونوں کے آئین و انداز کا پورا رمز شناس اس کی عادت شریف اور معمول میں رمضان المبارک کے آخری عشرہ کا اعتکاف تھا۔ماہ صیام سارے کا سارا عبادت و ذکر الٰہی میں گزرتا تھا لیکن آخر کے دس دنوں میں آتش شوق اور زیادہ تیز ہو جاتی تھی۔ ازواج اور اصحاب سے بے تعلق ہو کر یہ پورا عشرہ مسجد ہی کی چاردیواری کے اندر گزرتا تھا اور بندہ کو اپنے معبود کے ساتھ خلوت نشینی کے سارے لطف حاصل ہوتے تھے۔


آج ہم سب کو غنیمت جان کر اس عشرے کے انوار و برکات کو زیادہ سے زیادہ اپنے دامن میں سمیٹنا چاہیے کہ اللہ جانے اگلے سال یہ قیمتی دن میسر آئیں بھی یا نہیں ؟سال کی ساری راتوں میں رمضان المبارک کی ان دس راتوں کو جو اہمیت اور فضیلت حاصل ہے اس کا اندازہ اس حدیث سے بخوبی ہوتا ہے کہ انہیں راتوں میں سے ایک رات وہ ہے جو کہ ہزار مہینوں سے بہتر ہے اور جس میں کہ اس دنیا کی تمام کتابوں کی سردار کتاب تمام انسانوں میں سب سے افضل انسان پر نازل ہوئی۔ 

ہدایت کے صحیفے سب کے سب اس ماہ میں اترے

اسی ماہ مبارک میں کلاموں کا امام آیا
اسی میں رات اک آئی ہزاروں رات سے بہتر

کہ جس میں چشمہ رحمت سے بندے کو سلام آیا
اعتکاف

رمضان المبارک اور بالخصوص اس کے آخری عشرے کے اعمال میں سے ایک اعتکاف بھی ہے۔ اصطلاح شریعت میں اعتکاف کا مفہوم ہے کہ اللہ رب العزت کی رضا و خوشنودی کی خاطر اعتکاف کی نیت سے اللہ تعالیٰ کے در پر(یعنی مسجد میں)ہر ایک سے تعلق ختم کر کے پڑ جائے اور سب سے الگ تنہائی میں اللہ کی عبادت اور اسی کے ذکر و فکر میں مشغول رہے۔ویسے تو سال کے تمام دنوں میں اعتکاف کرنا جائز ہے لیکن رمضان المبارک میں اعتکاف کرنا سنت موکدہ ہے۔

اللہ تعالیٰ نے اعتکاف میں بیٹھنے والوں کی تعریف قرآن مجید میں یوں بیان فرمائی ہے۔ 

{ وَ عَھِدْنَا اِلٰٓی اِبْرٰھٖمَ وَ اِسْمٰعِیْلَ اَنْ طَھِّرَا بَیْتِیْ لِلطَّائِفِیْنَ وَ الْعٰکِفِیْنَ وَ الرُّکَّعِ السُّجُوْد}

(البقرہ: ۱۲۵)
((اور ہم نے حکم کیا ابراہیم (علیہ السلام) اور اسماعیل (علیہ السلام) کو کہ وہ میرے گھر کو پاک رکھیں طواف کرنے والوں،اعتکاف بیٹھنے والوں اور رکوع و سجدہ کرنے والوں (یعنی نماز پڑھنے والوں) کے لیے۔))

اور اللہ کے حبیب حضرت محمد صلی اللہ علیہ وسلم نے اعتکاف کرنے والوں کے بارے میں ارشاد فرمایا کہ : ’’اعتکاف بیٹھنے والا(اعتکاف کی وجہ سے اور مسجد میں مقید ہو جانے کی وجہ سے) گناہوں سے محفوظ رہتا ہے اور اس کے لیے وہ تمام نیکیاں لکھی جاتی ہیں جو نیکی کرنے والا کرتا ہے(اور یہ اعتکاف کی وجہ سے نہیں کرسکتا)۔‘‘،(بحوالہ ابن ماجہ)۔
خود سرکار دو عالم صلی اللہ علیہ وسلم ہر رمضان میں دس دن (آخری عشرے میں) اعتکاف فرمایا کرتے تھے مگر جس سال آپ صلی اللہ علیہ وسلم کا انتقال ہوا آپ صلی اللہ علیہ وسلم نے بیس(۲۰) دن کا اعتکاف فرمایا۔(بحوالہ بخاری)


سبحان اللہ ! کیسے خوش قسمت ہیں وہ لوگ جو اعتکاف کر کے گناہوں سے بچتے ہیں اور اللہ تعالیٰ سے لو لگا کر تو نیکیاں بٹورتے ہی ہیں اور ساتھ ساتھ وہ نیکیاں بھی ان کا مقدر ہوتی ہیں جو وہ اعتکاف کی حالت میں مسجد میں مقید ہونے کی وجہ سے نہیں کرسکتے۔ اللہ تعالیٰ ہر انسان کو کم از کم زندگی میں ایک مرتبہ اس عظیم سعادت کو حاصل کرنے کی توفیق عطا فرمائے۔ آمین ! 


روزے کے ذریعے انسان کے نفس کو اعتدال پر لا کر اسے شریعت کے تقاضے پورے کرنے کے لائق بنایا گیا تھا اور اس نے جب اس طریقے پر بیس(۲۰) دن گزار دئیے اور گویا روحانی علاج کا ایک نصاب(کورس) پورا ہو گیا تو اللہ تعالیٰ نے چاہا کہ اب میرا بندہ میرے سوا تمام مخلوقات سے غیر ضروری میل جول ترک کر کے میرے ہی در پر آ پڑے اور میرے سوا کسی اور سے کوئی تعلق نہ رکھے۔ روزے میں شریک زندگی کو صرف دن کے وقت کے لیے چھڑایا تھا اور جب بندہ اس معیار پر پورا اترا تو اب دن رات اس سے الگ کر کے اس کی تمام تنہائیاں اپنے لیے مخصوص کر لیں اور فرمایا کہ اب کھانا پینا،آرام و راحت سب ہمارے ہی در پر کرو،اور ہماری یاد جو اب تک دنیا کے کام دھندوں میں لگ کر اپنے گھر پر ہوتی تھی اب وہ تمام مشاغل سے کٹ کر اور تمام دل چسپیوں سے ہٹ کر ہمارے ہی در پر ہوا کرے گی تاکہ دنیا وی ماحول سے یکسو ہو کر دل و دماغ میں ہماری محبت خوب رچ بس جائے اور تمہارے دل کی دنیا پر صرف ایک خالق و مالک رب الارض والسموات، واحد و قہار کی حکومت رہے۔

اللہ تعالیٰ نے اپنے کلام میں بندوں کی رہنمائی کے لیے تفصیل کے ساتھ ارشاد فرمایا ہے۔

{اُحِلَّ لَکُمْ لَیْلَۃَ الصِّیَامِ الرَّفَثُ اِلیٰ نِسَائِکُمْ ط ھُنَّ لِبَاسٌ لَّکُمْ وَ اَنْتُمْ لِبَاسٌ لَھُنَّ ط عَلِمَ اللّٰہُ اَنَّکُمْ کُنْتُمْ تَخْتَانُوْنَ اَنْفُسَکُمْ فَتَابَ عَلَیْکُمْ وَ عَفَا عَنْکُمْ ج فَالْئٰنَ بَاشِرُوْھُنَّ وَ ابُتَغُوْا مَا کَتَبَ اللّٰہ لَکُمْ ص وَ کُلُوْا وَ اشْرَبُوْا حَتّیٰ یَتَبَیَّنَ لَکُمُ الْخَیْطَ الْاَبْیَضُ مِنَ الْخَیْطِ الْاَسْوَدِ مِنَ الْفَجْرِ ص ثُمَّ اَتِمُّوْا الصِّیَامَ اِلَی الَّیْلِ ج وَ لَا تُبَاشِرُوْھُنَّ وَ اَنْتُمُ عَاکِفُوْنَ لا فِی الْمَسَاجِدِ ط تِلْکَ حُدُوْدُ اللّٰہِ فَلَا تَقْرَبُوْھَا ط کَذٰلِکَ یُبَیِّنُ اللّٰہُ ایٰٰتِہٖ لِلنَّاسِ لَعَلَّھُمْ تَتَّقُوْنَ}
 (البقرہ۔ ۱۸۷)
(( روزے کی راتوں میں اپنی بیویوں سے ملنا تمہارے لیے حلال کیا گیا ہے،وہ تمہارا لباس ہیں اور تم ان کا لباس ہو،تمہاری پوشیدہ خیانتوں کا اللہ تعالیٰ کو علم ہے،اس نے تمہاری توبہ قبول فرما کر تم سے درگزر فرما لیا،اب تمہیں ان سے مباشرت کی اور اللہ تعالیٰ کی لکھی ہوئی چیز کو تلاش کرنے کی اجازت ہے، تم کھاتے پیتے رہو یہاں تک کہ صبح کا سفید دھاگہ سیاہ دھاگے سے ظاہر ہو جائے پھر رات تک روزے کو پورا کرو،اور عورتوں سے اس وقت مباشرت نہ کرو جب کہ تم مسجدوں میں اعتکاف میں ہو،یہ اللہ تعالیٰ کی حدود ہیں،تم ان کے قریب بھی نہ جاؤ،اسی طرح اللہ تعالیٰ اپنی آیتیں لوگوں کے لیے بیان فرماتا ہے تاکہ وہ بچیں۔))


ابتدائے اسلام میں یہ حکم تھا کہ روزہ افطار کرنے کے بعد عشاء کی نماز یا سونے تک کھانے پینے اور بیوی سے مباشرت کی اجازت تھی،سونے کے بعد ان میں سے کوئی کام نہیں کیا جاسکتا تھا،اور یہ پابندیاں سخت تھیں،لیکن اللہ تعالیٰ نے اس آیت کے ذریعے یہ پابندیاں اٹھا لیں اور افطار سے لے کر صبح صادق تک ان کی اجازت مرحمت فرما دی،لیکن اعتکاف کی حالت میں اپنی بیویوں سے رات کے وقت بھی مباشرت کی اجازت نہیں،اور اللہ تعالیٰ نے یہ اعتکاف کی حد میں شامل فرمایا۔ کیونکہ اعتکاف کی اصل روح ہے دل کا اللہ تعالیٰ کی طرف متوجہ ہو جا نا اور مخلوقات سے الگ ہو کر صرف ایک اللہ کی یاد میں مشغول و منہمک ہو جانا،اسی کی سوچ و فکر اور تذکرے،اسی کی بات چیت یہاں تک کہ انسان کے دل و دماغ پر اللہ ہی کا تصور چھا جائے اور اسی کی یاد دل میں سما جائے اور بجائے مخلوق کے خالق ہی سے دل لگنے لگے:

تمنا ہے کہ اب ایسی جگہ کوئی کہیں ہوتی
اکیلے بیٹھے رہتے یاد ان کی دل نشیں ہوتی

 کسی خیال کو ذہن میں لے کر تنہائی اختیار کر لینا انسان کے دل و دماغ کے لیے ایک عجیب تاثیر رکھتا ہے رسول اللہ صلی اللہ علیہ وسلم نے قرآن کریم نازل ہونے سے پہلے ایک عرصہ تک غار حرا میں اللہ تعالیٰ کی یاد کے لیے گوشہ نشینی اختیار فرمائی تھی اور اسی گوشہ تنہائی میں پہلی وحی لے کر حضرت جبرئیل امین علیہ السلام تشریف لائے تھے،ایک اور روایت سے معلوم ہوتا ہے کہ یہ رمضان المبارک ہی کا مہینہ تھا۔

شب قدر


یوں تو انسان کی زندگی کے شب و روز اور اس کا ہر لمحہ نہایت قیمتی ہے اور اس کو گناہوں سے بچتے ہوئے زیادہ سے زیادہ نیک اعمال بجا لانے میں صرف کرنا چاہیے لیکن اللہ رب العزت نے بعض مقامات،مہینوں،دنوں اور راتوں کو فضیلت عطا فرمائی ہے جن میں نیک اعمال کا اجر و ثواب بڑھا دیا جاتا ہے،جیسے مقامات میں خانہ کعبہ،مہینوں میں رمضان المبارک،دنوں میں یوم جمعہ کو اور راتوں میں شب قدر کو فضیلت و بزرگی اور برتری عطا فرمائی۔ شب قدر رمضان المبارک کی راتوں میں سے ایک رات ہے جو بہت ہی برکت اور خیر والی رات ہے۔ قرآن کریم میں اس کو ہزار مہینوں سے افضل کہا گیا ہے اور اس رات کی عبادت ہزار راتوں کی عبادت سے بہتر ہے۔ خوش نصیب ہے وہ شخص کہ جس کو اس رات کی عبادت نصیب ہو جائے اور جو اس رات سے محروم ہوا وہ بڑا ہی بد نصیب رہا۔


ایک روایت میں اس طرح آتا ہے کہ ایک بار رمضان المبارک کا مہینہ آیا تو رسول اللہ صلی اللہ علیہ وسلم نے ارشاد فرمایا کہ :یہ مہینہ آگیا ہے، اس میں ایک رات (یعنی شب قدر) ہے جو ہزار مہینوں سے بہتر ہے،جو اس سے محروم رہ گیا وہ ہر بھلائی سے محروم رہا اور اس کی برکت سے بس وہی محروم رہتا ہے جو(واقعی بڑا) محروم ہو۔(ابن ماجہ)


شب قدر کی عظمت و اہمیت کے لیے اتنی بات کافی ہے کہ اللہ تعالیٰ نے اس سلسلہ میں قرآن مجید میں مستقل ایک سورۃ نازل فرمائی اور فرمایا کہ اس مبارک رات میں قرآن مجید کا نزول ہوا۔ یہ رات اپنی فضیلت و عظمت اور عبادت و برکت کے اجر و ثواب کے لحاظ سے ہزار مہینوں سے بہتر ہے۔ سورۃ قدر میں اللہ تعالیٰ کا ارشاد مبارک ہے:

{اِنَّآ اَنْزَلْنٰہُ فِیْ لَیْلَۃِ الْقَدْرِO وُ مَا اَدْرٰکَ مَا لَیْلَۃُ الْقَدْرِO لَیْلَۃُ الْقَدْرِ خَیْرٌ مِّنْ اَلْفِ شَہْرٍO تَنَزَّلُ الْمَلٰئِکَۃُ وَ الرُّوْحُ فِیْہَا بِاِذْنِ رَبِھِمْ مِنْ کُلِّ اَمْرٍ سَلٰمٌ مع ھِیَ حَتّیٰ مَطْلَعِ الْفَجْرِ}

((یقیناً ہم نے اسے( قرآن کو ) شب قدر میں نازل فرمایا، تو کیا سمجھا کہ شب قدر کیا ہے ؟ شب قدر ہزار مہینوں سے بہتر ہے،اس (میں ہر کام) کے سر انجام دینے کو اپنے رب کے حکم سے فرشتے اور روح(جبرئیل امین) اترتے ہیں،یہ رات سراسر سلامتی کی ہوتی ہے اور فجر کے طلوع ہونے تک(رہتی ہے)۔))


شب قدر کی یقینی تاریخ کی اطلاع امت کو نہیں دی گئی اور قرآن مجید میں سورۃ القدر میں جو ارشاد ہے کہ قرآن کریم رمضان المبارک میں نازل ہوا اور سورۃ البقرہ کی آیت ۱۸۵ میں اللہ تعالیٰ کا ارشاد پاک ہے کہ قرآن کریم رمضان المبارک میں نازل ہوا،ان دونوں باتوں کو ملانے سے اتنا تو ظاہر ہو گیا کہ شب قدر رمضان المبارک کے ہی کسی حصے میں ہے۔
ام المومنین حضرت عائشہ صدیقہ رضی اللہ تعالیٰ عنہا سے روایت ہے کہ:’’ رسول اللہ صلی اللہ علیہ وسلم نے ارشاد فرمایا کہ شب قدر کو رمضان کے آخری عشرہ کی طاق راتوں میں تلاش کرو۔’‘(بحوالہ بخاری)۔یعنی شب قدر عشرہ آخر کی طاق راتوں میں سے کوئی ایک رات ہوتی ہے،یعنی اکیس،تئیس،پچیس،ستائیس یا انتیس، اس لیے ہر ایک کو ہمت کر کے اس سے ضرور فائدہ اٹھانا چاہیے۔ ایسا قیمتی موقع جو سال میں ایک بار آتا ہے کیا معلوم کہ آئندہ سال میسر آئے گا بھی یا نہیں۔ قرآن کریم اور احادیث سے یہ بات اور واضح ہے کہ شب قدر ایک نہایت ہی اہم،مقدس،متبرک اور رحمتوں والی رات ہے اور مومنوں کے لیے اللہ تعالیٰ کی خصوصی نعمت ہے لہذا ہم سب کو چاہیے کہ اس رات کی برکتوں سے پورا پورا فائدہ اٹھائیں۔ رب العالمین ہم سب مسلمانوں کو لیلتہ القدر کے فیوض و برکات اور نعمتوں سے فیض یاب فرمائے۔ آمین !

اس رات کی کوئی خاص عبادت مقرر نہیں کی گئی ہے البتہ ذکر و تلاوت،تسبیح و تقدیس، توبہ و استغفار،درود و نوافل اس رات کا محبوب اور پسندیدہ عمل ہے۔ بہتر ہے کہ تھوڑے تھوڑے سبھی اعمال کیے جائیں اس طرح ہر قسم کے اعمال کا ثواب بھی حاصل ہو جائے گا اور اس تبدیلی سے عبادت کرنا بھی آسان ہو گا۔البتہ اس رات کے حوالے سے ایک خاص دعا ہے جو سرکار دو عالم صلی اللہ علیہ وسلم نے اپنی چہیتی بیوی ام المومنین حضرت عائشہ صدیقہ رضی اللہ تعالیٰ عنہا کو ان کے دریافت کرنے پر بتائی، آپ صلی اللہ علیہ وسلم نے فرمایا:

اَلّٰلھُمَّ اِنَّکَ عَفُوٌّ کَرِیْمٌ تُحِبُّ الْعَفْوَ فَاَعْفُ عَنِّیْ۔

اے میرے اللہ ! تو بہت معاف فرمانے والا اور بڑا کرم فرما ہے،اور معاف کر دینا تجھے پسند ہے،پس تو میری خطائیں معاف فرما دے۔
(بحوالہ ترمذی،ابن ماجہ و مسند احمد)


شب قدر کیونکہ اللہ تعالیٰ کے نزدیک ایک ہزار مہینوں سے بہتر ہے۔اس لیے ہم سب کو چاہیے کہ اللہ تعالیٰ سے زیادہ سے زیادہ دعا مانگیں۔ آج کی رات اپنے گناہوں سے توبہ کی رات ہے۔اللہ تعالیٰ ہم سب کو رمضان اور شب قدر کے فیوض و برکات سے مالا مال ہونے کی توفیق عطا فرمائے۔اے اللہ ! تیری محبت بڑی ہے،عفو و در گذر تیرا بہت بڑا کرم ہے،الٰہی ! ہم تیرے محتاج ہیں،تو بے نیاز ہے،ہماری مغفرت فرما دے،ہمیں غنی و تونگر کر دے،یا اللہ ! ہم تیری رحمت اور عافیت کے طلب گار ہیں،تو ہمیں بخش دے کہ تو معافی کو پسند فرماتا ہے۔آمین یا رب العالمین !

رمضان کی آخری رات


رمضان المبارک کی آخری رات انتہائی فضیلت والی رات ہوتی ہے۔ اللہ تعالیٰ رمضان المبارک میں روزانہ افطار کے وقت ایسے دس لاکھ آدمیوں کو جہنم سے خلاصی مرحمت فرماتے ہیں جو جہنم کے مستحق ہو چکے تھے اور جب رمضان المبارک کا آخری دن ہوتا ہے تو یکم رمضان المبارک سے آج تک جس قدر لوگ جہنم سے آزاد کیے گئے تھے ان کے برابر اس ایک دن میں آزاد فرماتے ہیں،(بحوالہ مسند احمد و بیہقی)۔ایک روایت میں اس طرح آتا ہے کہ رمضان کی آخری رات میں آپ صلی اللہ علیہ و سلم کی امت کے لیے مغفرت اور بخشش کا فیصلہ کیا جاتا ہے‘‘،آپ صلی اللہ علیہ و سلم سے دریافت کیا گیا،یا رسول اللہ صلی اللہ علیہ و سلم ! کیا وہ شب قدر ہوتی ہے ؟ آپ صلی اللہ علیہ و سلم نے فرمایا کہ :’’ شب قدر تو نہیں ہوتی، لیکن بات یہ ہے کہ عمل کرنے والا جب اپنا عمل پورا کر دے تو اس کو پوری اجرت مل جاتی ہے۔‘‘(بحوالہ مسند احمد)


اللہ تعالیٰ اپنے ان نیک صالح بندوں کو جو اس مہینہ کی قدر جان کر اپنے نفس کو لگام دے کر اعمال صالحہ کا ذخیرہ جمع کرتے ہیں ان کو ایسے ہی عظیم الشان اجر عطا فرماتا ہے جیسے کہ اس مزدور کو اس کی اجرت دی جاتی ہے جو کہ اپنا کام احسن طریقے سے پایہ تکمیل تک پہنچاتا ہے۔ سبحا ن اللہ ! وہ کتنے خوش قسمت لوگ ہوں گے جن کے لیے یہ مہینہ باعث مغفرت اور آتش جہنم سے خلاصی کا ہو گا۔ اللہ تعالیٰ ہم سب کو بھی اپنے فضل و کرم سے ان لوگوں میں شامل فرما لے۔ آمین ! 

رمضان کی حقیقی روح اور اس کا حاصل


رمضان میں ایک ساتھ مل کر روزہ رکھنے سے نیکی اور روحانیت کی فضا پیدا ہو جاتی ہے جس کا دلوں پر گہرا اثر پڑتا ہے کم ہمت اور کمزور ارادہ لوگوں کے لیے بھی نیکی اور تقویٰ کی راہ پر چلنا آسان ہو جاتا ہے۔ کامیاب وہی ہے جس پر یہ حقیقت آشکار ہو گئی ہو کہ اس کی ذمہ داری صرف روزے کے ظاہری آداب و شرائط تک محدود نہیں ہے بلکہ اس کی غرض و غایت صرف روزے کے زمانے تک مطلوب نہیں ہے بلکہ اس کا تعلق انسان کے پورے عرصہ حیات سے ہے۔


روزہ محض اس غرض کے لیے نہیں ہے کہ مومن کی خودی صرف اپنی بھوک،پیاس، شہوت اور آرام طلبی پر قابو پالے۔ اس کی غرض یہ بھی نہیں ہے کہ اس کو نفس و جسم پر قابو صرف ایک رمضان ہی کے مہینے میں حاصل رہے۔دراصل اس کا مقصد یہ ہے کہ نفس کے ان تین سب سے زیادہ زوردار حربوں کا مقابلہ کر کے وہ اس کے سارے ہی جذبات اور ساری ہی خواہشات پر قابو حاصل کر لیں اور اس میں اتنی طاقت پیدا ہو جائے کہ محض رمضان ہی نہیں بلکہ رمضان کے بعد بھی باقی گیارہ مہینوں میں وہ ہر اس خدمت کے لیے اپنے جسم اور اس کی طاقتوں سے کام لے سکے جو اللہ نے اس پر فرض کئے ہیں،ہر اس بھلائی کے لیے کوشش کرسکے جس میں اللہ کی رضا ہو،ہر اس برائی سے رک سکے جو اللہ کو ناپسند ہو،اور اپنی خواہشات و جذبات کو ان حدود کا پابند بنا کر رکھ سکے جو اللہ تعالیٰ نے اس کے لیے مقرر کر دی ہیں۔ اس کی باگیں نفس کے قبضہ میں نہ ہوں کہ جدھر جدھر وہ چاہے اسے کھینچے کھینچے پھرے بلکہ عنان اقتدار اس کے اپنے ہاتھ میں رہے اور نفس کی جن خواہشوں کو جس وقت، جس حد تک اور جس طرح پورا کرنے کی اللہ تعالیٰ نے اجازت دی ہے انہیں اسی ضابطہ کے مطابق پورا کرے۔ اس کا ارادہ اتنا کمزور نہ ہو کہ فرض کو فرض جانتا بھی ہو ادا بھی کرنا چاہتا ہو مگر جسم پر اس کا حکم ہی نہ چلتا ہو۔بلکہ جسم کی مملکت میں وہ اس زبردست حاکم کی طرح رہے جو اپنے ماتحت عملہ سے ہر وقت اپنے حسب منشا کام لے سکتا ہو۔ یہی طاقت پیدا کرنا روزے کا اصل مقصد ہے۔


اگر روزے سے پوری طرح فائدہ اٹھایا جائے تو وہ انسان کو اس مقام پر کھڑا کر دیتا ہے کہ اسے ہر وقت اپنی ذمہ داری کا احساس رہتا ہے۔ اس کے شب و روز کبھی بے خوفی اور بے پروائی کے ساتھ بسر نہیں ہوتے وہ ہمیشہ گناہوں اور ناپسندیدہ کاموں سے اجتناب کرے گا اور اپنے مقصد زندگی کو پیش نظر رکھے گا۔

صدقہ فطر 


رسول اللہ صلی اللہ علیہ و سلم نے صدقہ فطر کو واجب کیا تاکہ لغو اور بے حیائی کی باتوں کو جو روزے میں سرزد ہو گئی ہوں کفارہ بنے اور مسکینوں (محتاجوں) کے کھانے کا بندوبست ہو جائے۔‘‘ (ابو داؤد)


اس حدیث مبارکہ سے صدقہ فطر کے واجب ہونے کی دو مصلحتیں معلوم ہوتی ہیں، ایک یہ کہ روزہ دار سے روزہ کی حالت میں کوشش کے باوجود جو کوتاہی یا کمزوری ظاہر ہوئی ہو صدقہ فطر کے ذریعے اس کی تلافی کر لی جائے یعنی جو گناہ اور بے احتیاطی روزے کے دوران سرزد ہوئی ہو یہ انہیں دور کر کے روزے دار کو پاک صاف کر دیتا ہے۔ اور یہ ضرورت امیر و غریب ہر شخص کو ہے اس لیے اگر غریب آدمی بھی اپنے اندر اتنی گنجائش پائے تو اپنے سے زیادہ غریب بھائی کو صدقہ فطر دیدے۔دوسری مصلحت اس میں یہ ہے کہ جس دن سارے مسلمان عید کی خوشی منانے جا رہے ہوں اس دن معاشرہ کے غریب لوگوں کے کھانے پینے کا انتظام بھی ہو جائے تاکہ وہ بھی اطمینان سے عید کی خوشی میں شریک ہوسکیں۔صدقہ فطر دل کی رغبت کے ساتھ پورے اہتمام کے ساتھ ادا کیجیے اور عید کی نماز سے پہلے ادا کیجیے۔ بلکہ اتنا پہلے ادا کیجیے کہ حاجت مند اور نادار لوگ بسہولت عید کی ضرورتوں کو پورا کرسکیں اور وہ بھی سب کے ساتھ عید گاہ جاسکیں اور عید کی خوشیوں میں شریک ہوسکیں۔


رسول اللہ صلی اللہ علیہ وسلم نے مسلمانوں میں سے ہر غلام اور آزاد پر اور ہر مرد و عورت پر اور ہر چھوٹے اور بڑے پر صدقہ فطر لازم کیا ہے،ایک صاع کھجور یا ایک صاع جو،اور حکم دیا ہے کہ یہ صدقہ فطر نماز عید کے لیے جانے سے پہلے ادا کر دیا جائے۔‘‘،(بخاری و مسلم)۔فطرہ کی اہمیت کا اندازہ اس حدیث سے لگایا جاسکتا ہے کہ جب تک صدقہ فطر ادا نہ کیا جائے، روزے آسمان و زمین کے درمیان معلق رہتے ہیں۔(بحوالہ ابو حفص)


عید ا الفطر ایک جشن مسرت ہی نہیں ایک عبادت ہے یہ ایک بہت بڑی عبادت یعنی روزہ کا اختتام ہے۔ جشن عید کا آغاز فطرہ سے ہوتا ہے۔ اس فطرہ کو ادا کرنے کے بعد رمضان کی ذمہ داریوں کی تکمیل ہوتی ہے۔ یہ بارگاہ الٰہی میں بندوں کی طرف سے ایک نذرانہ ہے جو بذات خود ایک التجا اور درخواست کی حیثیت رکھتی ہے کہ:’’اے اللہ ! اگر ہمارے روزوں میں کوئی کمی رہ گئی ہو یا ہم نے ماہ صیام کی عبادتوں میں کوئی قصور و کوتاہی کی ہو تو اس فطرہ کو اس کی تلافی کے لیے قبول فرما لے،اور ہماری نمازوں کو، ہمارے روزوں کو،ہماری نیکیوں اور بھلائیوں اور تلاوت قرآن کو قبول فرما لے اور ہمارے حق میں ماہ صیام اور مقدس قرآن کی سفارش و شفاعت کو منظور کر لے۔‘‘آمین!

عید الفطر


عید الفطر کے دن اللہ تعالیٰ کے دربار میں ماہ رمضان دنیا میں پورے تیس دن تک اپنے قیام کی رپورٹ پیش کرتا ہے۔ عید الفطر ایک جشن مسرت ہی نہیں ایک عبادت بھی ہے یہ ایک بہت بڑی عبادت یعنی روزہ کا اختتام ہے۔ فطرہ ادا کرنے کے بعد عید الفطر کی سب سے پہلی مشغولیت عید کی نماز ہے جو اللہ تعالیٰ کے حضور بطور شکرانہ ادا کی جاتی ہے۔اسلامی معاشرہ کے تمام افراد کا عید گاہ میں جمع ہونا،مل کر اللہ کی تکبیر بلند کرنا اس کی حمد و ثنا بیان کرنا اس کے حضور رکوع و سجود کرنا،اس کی بارگاہ کرم سے مغفرت طلب کرنا بھلائیوں اور رحمتوں کی دعائیں مانگنا شکر و عبادت کی ایسی مقدس فضا پیدا کر دیتا ہے کہ دل ایک دوسرے کی طرف جھکنے اور سب کے لیے ایک ہونے اور نیک بننے کی ترغیب پیدا ہو جاتی ہے۔


حضرت انس رضی اللہ تعالیٰ عنہ سے روایت ہے کہ رسول اللہ صلی اللہ علیہ و سلم مکہ سے ہجرت فرما کر مدینہ تشریف لائے تو اہل مدینہ (جن کی تعداد پہلے ہی سے اسلام قبول کر چکی تھی) دو(۲) تہوار منایا کرتے تھے اور ان میں کھیل(کود) تماشے کیا کرتے تھے۔ رسول اللہ صلی اللہ علیہ و سلم نے ان سے پوچھا کہ یہ دو دن جو تم مناتے ہو ان کی حقیقت اور حیثیت کیا ہے ؟ (یعنی تمہارے ان تہواروں کی کیا اصلیت اور تاریخ ہے؟) انہوں نے عرض کیا کہ ہم جاہلیت میں (یعنی) اسلام سے پہلے یہ تہوار اسی طرح منایا کرتے تھے (بس وہی رواج ہے جو اب تک چل رہا ہے) رسول اللہ صلی اللہ علیہ و سلم نے فرمایا کہ:’’ اللہ تعالیٰ نے تمہارے ان دو تہواروں کے بدلہ میں ان سے بہتر دو دن تمہارے لیے مقرر کر دئیے ہیں (اب وہی تمہارے قومی اور مذہبی تہوار ہیں) یوم عید الاضحی اور یوم عید الفطر۔‘‘(سنن ابو داؤد)


 مسلمانوں کی حقیقی خوشی محض عید کے دن یونہی ظاہری خوشی منانے میں نہیں ہے بلکہ مسلمانوں کو حقیقی خوشی اس لیے ہوتی ہے کہ انہیں پورا ایک مہینے کے روزے رکھنے،تراویح و تہجد پڑھنے اور کثرت سے دوسری نیکیاں کرنے کی توفیق ملی ہوئی تھی،پھر مسلمان اس خوشی کا اظہار بھی نماز عید ادا کر کے نیز تکبیر رب کی صدائیں بلند کر کے کرتا ہے۔ اللہ تعالیٰ کا ارشاد پاک ہے:

{ وَ لِتُکْمِلُوْا الْعِدَّۃَ وَ لِتُکَبِّرُوْا اللّٰہَ عَلیٰ مَا ھَدٰکُمْ وَ لَعَلَّکُمْ تَشْکُرُوْنَ}
(البقرہ۔ ۱۸۵)
((اور تاکہ تم مدت (رمضان کے روزے) پورے کرو اور تاکہ تم (تکبیر کہو) اللہ تعالیٰ کے لیے جس نے ہدایت بخشی اور تاکہ تم اس کا شکر ادا کرسکو۔))


اگر ہم عید الفطر پر غور کریں تو معلوم ہو گا کہ وہ اہم نیکیاں اور عبادت و اطاعت رب سے جڑے ہوئے ہیں۔رمضان المبارک کے دنوں میں روزے رات کا قیام، تراویح و تہجد کا اہتمام، صدقہ خیرات اور دوسری نیکیوں کا انجام دینا،یہ سب باتیں ہمیں اس حقیقت کا پتہ دیتی ہیں کہ مومن کی حقیقی خوشی تو اللہ تعالیٰ کی اطاعت اور بندگی ہی میں پوشیدہ ہے،کاش اگر مسلمان اپنے ان تہواروں ہی کو صحیح طور پر اور رسول اللہ صلی اللہ علیہ و سلم کی ہدایت و تعلیم کے مطابق منائیں تو اسلام کی روح اور اس کے پیغام کو سمجھنے کے لیے صرف یہ دو تہوار ہی کافی ہوسکتے ہیں۔


عید الفطر کے مسنون طریقوں میں سے یہ بھی ہے کہ عید کی نماز سے قبل غسل کرنا،مسواک کرنا اور جو اچھے سے اچھا لباس میسر ہو اسے زیب تن کرنا،خوشبو لگانا،عید گاہ جانے سے قبل طاق عدد میں کھجوریں کھانا یعنی ۳،۵ یا ۷ دانے۔اس کے علاوہ ایک سنت یہ بھی ہے کہ عید گاہ جاتے وقت جو راستہ اختیار کرے واپسی میں دوسرے راستے سے آئے۔ اس کی حکمت اللہ تعالیٰ ہی جانتا ہے، بظاہر یوں سمجھ میں آتا ہے کہ کیونکہ زمین کا ہر حصہ قیامت کے دن اپنے اوپر کئے گئے اعمال کی گواہی دے گا اور نماز عید کی ادائیگی یقیناًََ بڑی فضیلت والے اعمال میں سے ہے،اس وجہ سے اپنے قدموں کو اللہ کی راہ میں خوب زیادہ استعمال کرے تاکہ اجر و ثواب میں بھی خوب اضافہ ہو۔ عید کے دن ایک دوسرے کو عید کی مبارکباد دینا اور قبولیت اعمال کی دعا دینا مستحب ہے۔

 رسول اللہ صلی اللہ علیہ وسلم نے یوم الفطر(عید)اور یوم النحر(بقر عید) کے دن روزے رکھنے سے منع فرمایا ہے،(بخاری و مسلم)۔ اگر کوئی رکھ لے تو سخت گناہ گار ہو گا کیونکہ دینداری احکام خداوندی اور اتباع سنت طیبہ کا نام ہے اپنے شوق اور ذوق کی پیروی کرنا دینداری نہیں ہے بلکہ شریعت کے مطابق ذوق و شوق کو ڈھالنے میں ہی کامیابی ہے۔


عید کی خوشی کوئی معمولی خوشی نہیں ہوتی۔ یہ خوشی مسلمانوں کی زندگی اور ان کی قومی و ملی حیات کی علامت ہے۔ عید کی خوشی امت مسلمہ کو دنیا کی دوسرے قوموں کے مقابلے میں ایک امتیازی شان بخشتی ہے۔ دنیا نے خوشی منانے کے جو بھی طریقے ایجاد کئے ہیں ان میں بنیادی طور پر اس کا لحاظ رکھا گیا ہے کہ وہ آدمی کے لیے لطف و لذت کا سامان ہوں۔ اس مقصد اور غرض کے لیے عام طور پر گمراہی اور عامیانہ پن کی وجہ سے دنیا نے راگ و رنگ اور گانے بجانے کا ہی سہارا لیا ہے۔ جبکہ اسلام نے عید منانے کا جو طریقہ سکھایا وہ یہی نہیں کہ ہر طرح کی برائیوں اور نقائص سے پاک ہے بلکہ حسن و صداقت، پاکیزگی اور انبساط و مسرت کا اعلیٰ ترین مظہر بھی ہے۔ خوشی اور مسرت کے اظہار کا اس سے بہتر اور کامل طریقہ ممکن نہیں۔ اسلام کا سکھایا ہوا طریقہ اعلیٰ ترین تہذیب کا مظہر ہے۔ اسلام نے انسانی زندگی کے لیے وہی شعار پسند کیا ہے جو انسانی فطرت کے عین مطابق اور صحت مند زندگی کی علامت ہے۔


اسلام نے عید منانے کا جو طریقہ سکھایا ہے اس سے اس تعلق کا جو اللہ اور بندے کے درمیان پایا جاتا ہے بخوبی اظہار ہوتا ہے۔ عید میں خوشی کا اظہار خاص طور سے نماز اور تکبیر کے ذریعہ کیا جاتا ہے۔

 عید کی نماز کو جاتے ہوئے اور واپسی میں تکبیرات بکثرت پڑھیں۔ وہ تکبیر جو اس دن کہی جاتی ہے وہ یہ ہیں:

اَللّٰہُ اَکْبَرُ،اَللّٰہُ اَکْبَرُ، لَا اِلہَ اِلَّااللّٰہُ وَاللّٰہُ اَکْبَرُ،اَللّٰہُ اَکْبَرُ وَلِلّٰہِ الْحَمْدِ

(بحوالہ دار قطنی)

اللہ سب سے بڑا ہے،اللہ سب سے بڑا ہے،اللہ کے سوا کوئی اور معبود نہیں ہے،اور اللہ سب سے بڑا ہے،اللہ سب سے بڑا ہے، اور ساری تعریف اسی کے لیے ہے۔

اَللّٰہُ اَکْبَرُ کَبِیْرًا وَالْحَمْدُ لِلّٰہِ کَثِیْرًا وَ سُبْحَانَ اللّٰہِ بُکْرَۃً وَ اَصِیْلًا
اللہ سب سے بڑا ہے، اور اس کی تعریف جس قدر کی جائے کم ہے اور وہ اس لائق ہے کہ رات و دن اس کی پاکی بیان کی جائے۔


اظہار مسرت کے علاوہ یہ اللہ کے حضور بندے کی جانب سے ادائے شکر بھی ہے۔ مومن کی نگاہ میں سب سے زیادہ محبوب اور راحت بخش حالت وہی ہے جس میں اس کے تعلق کا اظہار بدرجہ اتم ہوتا ہے جو اللہ اور اس کے درمیان پایا جاتا ہے۔ ظاہر ہے حالت قیام،رکوع اور سجود سے بڑھ کر کون سی حالت ہوسکتی ہے جس کو یہ خصوصیت حاصل ہو۔


نماز عید کی یہ اجتماعی تقریب جس میں چھوٹے بڑے ہر رنگ،ہر نسل،ہر قبیلہ،ہر برادری،ہر طبقہ سے تعلق رکھنے والے مسلمان اکٹھے ہو جاتے ہیں۔ مختلف علاقوں سے تعلق رکھنے والوں اور مختلف زبان بولنے والوں کی یہ یکجائی ان کے باہمی اتفاق و اتحاد کے رجحان کو تقویت دیتی ہے اور یہ احساس پیدا ہو جاتا ہے کہ ہم علیحدہ نہیں ہم ایک ہیں،ہم غیر نہیں ہم بھائی ہیں۔ ہمارا رب ایک ہے،ہمارا رسول ایک ہے،ہمارا قبلہ ایک ہے،ہمارا قرآن ایک ہے،ہمارا مسلک اور دین ایک ہے اور ہم ایک بہت بڑی عالمی برادری ہیں جو اللہ تعالیٰ کی وفاداری اور اطاعت رسول اللہ صلی اللہ علیہ وسلم کی پیروی و متابعت کے پاکیزہ اصولوں پر وجود میں آئی ہے۔ ہم کو ایک دوسرے سے نفرت نہیں کرنی چاہیے بلکہ ایک دوسرے سے محبت و معاونت کرنی چاہیے۔ عید سعید کا یہی مقصود اور یہی پیغام ہے۔


عید کے دن کا سب سے بڑا انعام و اکرام وہ ہے جو اللہ تعالیٰ اپنے فرشتوں سے مخاطب ہو کر اپنے بندوں کے متعلق کہتا ہے۔ اے میرے فرشتو! میرے بندوں اور بندیوں نے اپنے فرض(روزوں)کو پورا کیا، پھر نکلے دعا کرنے کو(عید کی نماز میں) قسم ہے مجھ کو میری عزت کی اور میرے جلال و کرم کی اور میری بلندی اور میرے اونچے مرتبے کی کہ(نماز عید میں)ضرور میں ان کی دعا قبول کروں گا پھر(نماز عید کے بعد) اللہ تعالیٰ فرماتا ہے لوٹ جاؤ میں نے تم کو بخش دیا، اور تمہاری بدیوں کو نیکیوں سے بدل دیا، رسول اللہ صلی اللہ علیہ وسلم فرماتے ہیں پھر لوگ (عید گاہ سے ) گناہوں سے پاک ہو کر لوٹتے ہیں۔(بحوالہ بیہقی)


آئیے ہم سب مل کر عہد کریں کہ آنے والے رمضان المبارک کے شب و روز،شب قدر اور عید سعید کے لمحات کو اللہ تعالیٰ کے فرمان اور اطاعت رسول صلی اللہ علیہ وسلم کے عین مطابق گذار کر ہمیشہ کے لیے اپنی زندگیوں کو اسلام کی حقیقی روح کے مطابق گزارنے کی کوشش کریں گے۔اللہ تعالیٰ ہمیں اپنے اس مقصد میں کامیابی عطا فرمائے۔آمین یا رب العالمین!
٭٭٭

ماخذ: حدیث نیٹ
تدوین: اعجاز عبید
